УЛСЫН ИХ ХУРЛЫН 2016 ОНЫ НАМРЫН ЭЭЛЖИТ ЧУУЛГАНЫ

ТӨРИЙН БАЙГУУЛАЛТЫН БАЙНГЫН ХОРООНЫ 2017 ОНЫ

01 ДҮГЭЭР САРЫН 31-НИЙ ӨДРИЙН ХУРАЛДААНААР

ХЭЛЭЛЦСЭН АСУУДАЛ

	№
	 Баримтын агуулга
	Хуудасны дугаар

	1
	Товч тэмдэглэл
	1-10

	2
	Дэлгэрэнгүй тэмдэглэл
	11-42

	
	 1.Сонгогдсон болон томилогдсон төрийн өндөр албан тушаалтанд хүлээлгэх хариуцлагын тухай хуулийн төсөл /Ерөнхийлөгч 2016.12.27-ны өдөр өргөн мэдүүлсэн, төслийн үзэл баримтлалыг хэлэлцэх эсэх/
  2.Үндэсний их баяр наадмын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн О.Баасанхүү 2016.12.21-ний өдөр өргөн мэдүүлсэн, төслийн үзэл баримтлалыг хэлэлцэх эсэх/
  3.Зөвлөлдөх санал асуулгын тухай хуулийн төсөл /Улсын Их Хурлын гишүүн Г.Занданшатар нарын 30 гишүүн 2016.12.26-ны өдөр өргөн мэдүүлсэн, анхны хэлэлцүүлэг/
  4.Байнгын хорооны 2016 оны 07 тоот тогтоолын хэрэгжилтийн талаархи танилцуулга

	11-25

26-32

32-40

41-42




Улсын Их Хурлын 2016 оны намрын ээлжит чуулганы

Төрийн байгуулалтын байнгын хорооны 2017 оны 01 дүгээр 

сарын 31-ний өдөр /Мягмар гараг/-ийн хуралдааны гар тэмдэглэл

Байнгын хорооны дарга Н.Энхболд ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52,6 хувийн ирцтэйгээр Төрийн ордны “Их Эзэн Чингис хаан” танхимд 15 цаг 10 минутад эхлэв.


Чөлөөтэй: Ж.Батзандан, Б.Жавхлан, Н.Цэрэнбат, Ж.Эрдэнэбат;


Тасалсан: Б.Наранхүү, Д.Оюунхорол.


Нэг. Сонгогдсон болон томилогдсон төрийн өндөр албан тушаалтанд хүлээлгэх хариуцлагын тухай хуулийн төсөл /Ерөнхийлөгч 2016.12.27-ны өдөр өргөн мэдүүлсэн, төслийн үзэл баримтлалыг хэлэлцэх эсэх/


Хуралдаанд  Ерөнхийлөгчийн Хүний эрх, хуулийн  бодлогын зөвлөх Ч.Өнөрбаяр, Ерөнхийлөгчийн Тамгын газрын хуулийн асуудал хариуцсан ахлах референт Н.Мөнхцэлмэг нар оролцов.

Хэлэлцэж буй асуудалтай холбогдуулан Төрийн байгуулалтын байнгын хорооны ажлын албаны ахлах зөвлөх Л.Өлзийсайхан, зөвлөх Э.Баярмаа нар байлцав.

Хууль санаачлагчийн илтгэлийг Хүний эрх, хуулийн  бодлогын зөвлөх Ч.Өнөрбаяр танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн О.Баасанхүү, Д.Эрдэнэбат, Н.Энхболд нарын тавьсан асуултад  Хүний эрх, хуулийн  бодлогын зөвлөх Ч.Өнөрбаяр хариулж, тайлбар хийв.

Хуулийн төслийн үзэл баримтлалыг хэлэлцэх эсэх асуудалтай холбогдуулан Улсын Их Хурлын гишүүн О.Содбилэг, Л.Оюун-Эрдэнэ, Ж.Мөнхбат, Б.Батзориг, О.Баасанхүү, Н.Энхболд нар санал хэлэв.

Улсын Их Хурлын гишүүн Л.Оюун-Эрдэнэ хуулийн төслийг хууль санаачлагчид нь буцаах горимын санал гаргав.

Н.Энхболд:  -Улсын Их Хурлын гишүүн Н.Энхболдын гаргасан Сонгогдсон болон томилогдсон төрийн өндөр албан тушаалтанд хүлээлгэх хариуцлагын тухай хуулийн төслийг хэлэлцэх асуудлыг хойшлуулах нь зүйтэй гэсэн горимын саналыг дэмжье гэсэн санал хураалт явуулъя.

Зөвшөөрсөн

12


Татгалзсан


1


Бүгд



13


92,3 хувийн саналаар санал дэмжигдлээ.


Уг асуудлыг 15 цаг 20 минутад хэлэлцэж дуусав.

Хоёр. Үндэсний их баяр наадмын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн О.Баасанхүү 2016.12.21-ний өдөр өргөн мэдүүлсэн, төслийн үзэл баримтлалыг хэлэлцэх эсэх/

Хуралдаанд Монголын Үндэсний сурын холбооны Ерөнхий нарийн бичгийн дарга Б.Хүрэлбаатар оролцов.

Хэлэлцэж буй асуудалтай холбогдуулан Төрийн байгуулалтын байнгын хорооны ажлын албаны ахлах зөвлөх Л.Өлзийсайхан, зөвлөх Э.Баярмаа нар байлцав.

Хууль санаачлагчийн илтгэлийг Улсын Их Хурлын гишүүн О.Баасанхүү танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Д.Эрдэнэбат, Л.Оюун-Эрдэнэ, Н.Энхболд нарын тавьсан асуултад хууль санаачлагч, Улсын Их Хурлын гишүүн О.Баасанхүү, Үндэсний сурын холбооны Ерөнхий нарийн бичгийн дарга Б.Хүрэлбаатар нар хариулж, тайлбар хийв.

Н.Энхболд: -Үндэсний их баяр наадмын тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн

12


Татгалзсан


1


Бүгд 



13


92,3 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Д.Сумъяабазар Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 15 цаг 40 минутад хэлэлцэж дуусав.

Гурав. Зөвлөлдөх санал асуулгын тухай хуулийн төсөл /Улсын Их Хурлын гишүүн Г.Занданшатар нарын 30 гишүүн 2016.12.26-ны өдөр өргөн мэдүүлсэн, анхны хэлэлцүүлэг/

Хуралдаанд Легитимус төрийн бус байгууллагын гишүүн, хуульч  Ж.Нарантуяа, хуульч Н.Лувсанжав нар оролцов.

Хэлэлцэж буй асуудалтай холбогдуулан Төрийн байгуулалтын байнгын хорооны ажлын албаны ахлах зөвлөх Л.Өлзийсайхан, зөвлөх Б.Батдэлгэр нар байлцав.
Нэг.ЗӨВЛӨЛДӨХ САНАЛ АСУУЛГЫН ТУХАЙ ХУУЛИЙН ТӨСЛИЙН ТАЛААРХИ АЖЛЫН ХЭСГИЙН САНАЛЫН ТОМЬЁОЛОЛ

1.Төслийн 1.1 дэх хэсгийн "төрийг удирдах хэрэг, гарах шийдвэрт" гэснийг "төрийн үйл хэрэгт зөвлөлдөх арга хэлбэрээр" гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн

8


Татгалзсан


5


Бүгд 



13


61,5 хувийн саналаар санал дэмжигдлээ.

2.Төслийн 2.1 дэх хэсгийн "Хууль тогтоомжийн тухай хууль3, Захиргааны ерөнхий хууль4, Нийтийн сонсголын тухай хууль5," гэснийг хасах гэсэн саналыг дэмжье гэсэн санал хураалт явуулъя.

Зөвшөөрсөн

10


Татгалзсан


2


Бүгд 



12


83,3 хувийн саналаар санал дэмжигдлээ.

3.Төслийн 3.1.1 дэх заалтын "асуудлаар" гэсний дараа "энэ хуулийн 3.1.3-т заасан этгээд" гэж нэмэх гэсэн саналыг дэмжье гэсэн санал хураалт явуулъя.

Зөвшөөрсөн

8


Татгалзсан


2


Бүгд 



10


80,0 хувийн саналаар санал дэмжигдлээ.

4.Төслийн 3.1.3 дахь заалтын "хуулиар олгосон бүрэн эрхийнхээ дагуу нийтээр дагаж мөрдөх захиргааны хэм хэмжээ тогтоосон акт гаргах эрх бүхий" гэснийг "хуулиар тусгайлан олгосон бүрэн эрхийн дагуу захиргааны хэм хэмжээний акт гаргах нийтийн эрх зүйн бусад" гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн

8


Татгалзсан


2


Бүгд 



10


83,3 хувийн саналаар санал дэмжигдлээ.

5.Төслийн 5 дугаар зүйлд доор дурдсан агуулгатай 5.2 дахь хэсэг нэмэх:

"5.2.Энэ зүйлийн 5.1-д заасан зарчмыг зөрчиж зөвлөлдөх санал асуулгын үр дүнд нөлөөлөх, санал асуулгын дүнг санаатайгаар гуйвуулахыг хориглоно." гэсэн саналыг дэмжье гэсэн санал хураалт явуулъя.

Зөвшөөрсөн

8


Татгалзсан


2


Бүгд 



10


83,3 хувийн саналаар санал дэмжигдлээ.

6.Төслийн 6.1.3 дахь заалтын "ерөнхий болон" гэснийг хасах гэсэн саналыг дэмжье гэсэн санал хураалт явуулъя.

Зөвшөөрсөн

9


Татгалзсан


2


Бүгд 



11


81,8 хувийн саналаар санал дэмжигдлээ.

7.Төслийн 6.3 дахь хэсгийг доор дурдсанаар өөрчлөн найруулах:

"6.3.Шийдвэр гаргах эрх бүхий этгээд энэ хуулийн 6.1-д зааснаас бусад асуудлаар зөвлөлдөх санал асуулгыг санаачлан явуулж болно." гэсэн саналыг дэмжье гэсэн санал хураалт явуулъя.

Зөвшөөрсөн

9


Татгалзсан


2


Бүгд 



11


81,8 хувийн саналаар санал дэмжигдлээ.

8.Төслийн 7.3 дахь хэсгийг хасах гэсэн саналыг дэмжье гэсэн санал хураалт явуулъя.

Зөвшөөрсөн

9


Татгалзсан


2


Бүгд 



11


81,8 хувийн саналаар санал дэмжигдлээ.

9.Төслийн  8 дугаар зүйлд доор дурдсан агуулгатай 8.7 дахь хэсэг нэмж, дугаарыг өөрчлөх:

"8.7.Ирүүлсэн саналын дагуу нэр дэвшигчийн жагсаалт үйлдэж  олон нийтэд мэдээлнэ." гэсэн саналыг дэмжье гэсэн санал хураалт явуулъя.

Зөвшөөрсөн

9


Татгалзсан


2


Бүгд 



11


81,8 хувийн саналаар санал дэмжигдлээ.

10.Төслийн 8 дугаар зүйлд доор дурдсан агуулгатай 8.9 дэх хэсэг нэмж, дугаарыг өөрчлөх: 


"8.9.Зөвлөлдөх зөвлөлийн бүрэлдэхүүнийг томилохдоо эрх бүхий этгээд бүрэлдэхүүнийг сонгох болсон үндэслэл, шалтгааныг дурдаж олон нийтэд мэдээлнэ." гэсэн саналыг дэмжье гэсэн санал хураалт явуулъя.

Зөвшөөрсөн

10


Татгалзсан


1


Бүгд 



11


90,9 хувийн саналаар санал дэмжигдлээ.

11.Төслийн 8.13 дахь хэсгийн "үйл ажиллагаа явуулах нөхцөлөөр хангаж, ажлын албаны үүргийг хэрэгжүүлнэ" гэснийг "ажлын албаар хангаж, үйл ажиллагаа явуулах нөхцөлийг бүрдүүлнэ" гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн

10


Татгалзсан


1


Бүгд 



11

90,9 хувийн саналаар санал дэмжигдлээ.

12.Төслийн 10.1 дэх хэсгийн "боловсруулах" гэснийг "батлах" гэж, 10.2 дахь хэсгийн "боловсруулахад" гэснийг "батлахад" гэж тус тус өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн

10


Татгалзсан


1


Бүгд 



11


90,9 хувийн саналаар санал дэмжигдлээ. 

13.Төслийн 10.3 дахь хэсгийн "хөндлөнгийн бие даасан, хараат бус мэргэжлийн" гэснийг, 11.11 дэх хэсгийн "мэргэжлийн" гэснийг "статистикийн" гэж тус тус өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн

10


Татгалзсан


1


Бүгд 



11

90,9 хувийн саналаар санал дэмжигдлээ.
14.Төслийн 10.4 дэх хэсгийн "Зөвлөлдөх зөвлөл энэ хуулийн 10.3-т заасан мэргэжлийн байгууллагыг" гэснийг "Зөвлөлдөх зөвлөл энэ зүйлийн 10.3-т заасан ажлыг хөндлөнгийн, бие даасан, хараат бус, мэргэжлийн байгууллагаар гүйцэтгүүлж болох бөгөөд түүнийг" гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн

8


Татгалзсан


2


Бүгд 



10

80,0 хувийн саналаар санал дэмжигдлээ.
15.Төслийн 11.1, 12.1 дэх хэсгийн "энэ хуулийн 10.5-д заасан мэргэжлийн" гэснийг "энэ хуулийн 10.3-т заасан статистикийн" гэж тус тус өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн

9


Татгалзсан


1


Бүгд 



10

90,0 хувийн саналаар санал дэмжигдлээ.
16.Төслийн 11.5 дахь хэсгийн "Улсын Их Хурлаас" гэснийг "Үндэсний статистикийн хорооноос" гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн

7


Татгалзсан


3


Бүгд 



10

70,0 хувийн саналаар санал дэмжигдлээ.
17.Төслийн 11.10.5 дахь заалтын ", дүрсний" гэснийг, "дуу," гэснийг тус тус хасах  гэсэн саналыг дэмжье гэсэн санал хураалт явуулъя.

Зөвшөөрсөн

9


Татгалзсан


1


Бүгд 



10

90,0 хувийн саналаар санал дэмжигдлээ.
18.Төслийн 11.11 дэх хэсэгт "Энэ зүйлийн 11.4-т заасан зөвлөлдөх санал асуулгын санал авах хуудас дахь мэдээлэл нууц байна." гэж нэмэх  гэсэн саналыг дэмжье гэсэн санал хураалт явуулъя.

Зөвшөөрсөн

9


Татгалзсан


2


Бүгд 



11

81,8 хувийн саналаар санал дэмжигдлээ.
19.Төслийн 11 дүгээр зүйлд доор дурдсан агуулгатай 11.15 дахь хэсэг нэмэх:
"11.15.Энэ хуулийн 11.10.4 дэх заалтад заасан хөтлөгч нь өөрийн байр сууриа илэрхийлэх, өөр мэдээлэл өгөх зэргээр хэлэлцүүлэгт оролцож нөлөөлөхийг хориглоно."  гэсэн саналыг дэмжье гэсэн санал хураалт явуулъя.

Зөвшөөрсөн

9


Татгалзсан


2


Бүгд 



11

81,8 хувийн саналаар санал дэмжигдлээ.
20.Төслийн 13.1 дэх хэсгийг доор дурдсанаар өөрчлөн найруулах:
"13.1.Зөвлөлдөх санал асуулга явуулахтай холбогдон гарах зардлыг доор дурдсан эх үүсвэрээс санхүүжүүлнэ:

13.1.1.улсын төсөв;

13.1.2.орон нутгийн төсөв гэсэн саналыг дэмжье гэсэн санал хураалт явуулъя.

Зөвшөөрсөн

8


Татгалзсан


3


Бүгд 



11

72,7 хувийн саналаар санал дэмжигдлээ.


Уг саналтай холбогдуулж Улсын Их Хурлын гишүүн Н.Энхболдын тавьсан асуултад Улсын Их Хурлын гишүүн О.Баасанхүү, Легитимус төрийн бус байгууллагын гишүүн, хууль Н.Лувсанжав нар хариулж, тайлбар хийв.
21.Төслийн 13.2, 13.3, 13.4 дэх хэсгийг тус тус хасах  гэсэн саналыг дэмжье гэсэн санал хураалт явуулъя.

Зөвшөөрсөн

10


Татгалзсан


1


Бүгд 



11

90,9 хувийн саналаар санал дэмжигдлээ.
22.Төслийн 14.1 дэх хэсгийн "хуулийг зөрчсөн этгээдэд холбогдох хуульд" гэснийг "хуулийн 5.2, 11.14-т заасныг зөрчсөн этгээдэд холбогдох хууль тогтоомжид" гэж өөрчлөх  гэсэн саналыг дэмжье гэсэн санал хураалт явуулъя.

Зөвшөөрсөн

10


Татгалзсан


1


Бүгд 



11

90,9 хувийн саналаар санал дэмжигдлээ.
Хоёр.МОНГОЛ УЛСЫН ҮНДСЭН ХУУЛЬД НЭМЭЛТ, ӨӨРЧЛӨЛТ ОРУУЛАХ ЖУРМЫН ТУХАЙ ХУУЛЬД НЭМЭЛТ ОРУУЛАХ ТУХАЙ ХУУЛИЙН ТӨСЛИЙН ТАЛААРХИ АЖЛЫН ХЭСГИЙН САНАЛЫН ТОМЬЁОЛОЛ

1.Төслийн гарчгийн "нэмэлт" гэснийг "нэмэлт, өөрчлөлт" гэж өөрчлөх  гэсэн саналыг дэмжье гэсэн санал хураалт явуулъя.

Зөвшөөрсөн

10


Татгалзсан


1


Бүгд 



11

90,9 хувийн саналаар санал дэмжигдлээ.

2.Төслийн 1 дүгээр зүйлийн 2 дахь хэсэг буюу 5.3.3 дахь заалтын “дүнгээр" гэсний дараа “энэ хуулийн 5.2.3-т заасан асуудлаар” гэж нэмэх  гэсэн саналыг дэмжье гэсэн санал хураалт явуулъя.

Зөвшөөрсөн

9


Татгалзсан


2


Бүгд 



11

81,8 хувийн саналаар санал дэмжигдлээ.

3.Төслийн 2 дугаар зүйлийн "Тавдугаар зүйлийн 4 дэх хэсэг" гэснийг "Тавдугаар зүйлийн 1-3 дахь хэсэг" гэж, "Дөчин нэгдүгээр зүйлийн 1 дэх хэсэг" гэснийг "Дөчин нэгдүгээр зүйлийн 2 дахь хэсэг" гэж тус тус өөрчлөх  гэсэн саналыг дэмжье гэсэн санал хураалт явуулъя.

Зөвшөөрсөн

8


Татгалзсан


3


Бүгд 



11

72,7 хувийн саналаар санал дэмжигдлээ.

Улсын Их Хурлын гишүүдээс гаргасан зарчмын зөрүүтэй саналын томьёоллоор санал хураалт явуулав.

Улсын Их Хурлын гишүүн Ж.Мөнхбатын гаргасан төслийн 13 дахь хэсгийн “улс” гэсний өмнө “шаардлагатай тохиолдолд” гэж нэмэх гэсэн саналыг дэмжье гэсэн санал хураалтыг хүчингүйд тооцов.

Улсын Их Хурлын гишүүн Н.Энхболдын гаргасан 1 дүгээр зүйлийн 1 дэх хэсэг дээр 5 дугаар зүйлийн 5.2.3 дахь заалт гэснийг 5 дугаар зүйлийн 5.3.3 дахь заалт гэж дугаарыг нь өөрчлөх гэсэн саналыг  дэмжье гэсэн санал хураалт явуулъя.

Зөвшөөрсөн

9


Татгалзсан


2


Бүгд 



11

81,8 хувийн саналаар санал дэмжигдлээ.


Уг асуудлыг 16 цаг 11 минутад хэлэлцэж дуусав.

Байнгын хорооноос гарах санал, дүгнэлтийг Улсын Их Хурлын гишүүн Б.Ундармаа Улсын Их Хурлын чуулганы нэгдсэн хуралдаанд танилцуулахаар тогтов.


Дөрөв. Байнгын хорооны 2016 оны 07 тоот тогтоолын хэрэгжилтийн талаархи танилцуулга

Хэлэлцэж буй асуудалтай холбогдуулан Төрийн байгуулалтын байнгын хорооны ажлын албаны ахлах зөвлөх Л.Өлзийсайхан, зөвлөх Б.Батдэлгэр нар байлцав.

Үндэсний олон нийтийн радио, телевизийн Үндэсний зөвлөлд хандаж Байнгын хорооноос гаргасан зөвлөмж, тогтоолын хэрэгжилтийн талаар Улсын Их Хурлын гишүүн Ж.Мөнхбат, Б.Ундармаа нар санал хэлэв.

Уг асуудлыг 16 цаг 15 минутад хэлэлцэж дуусав.

Үндсэн хуулийн холбогдох заалтыг зөрчсөн эсэх асуудлаар Үндсэн хуулийн цэцийн 2017 оны 1 сарын 20-ны өдрийн 3 дугаар магадлалаар маргаан хянан шийдвэрлэх ажиллагаа үүсгэсэнтэй холбогдуулж Байнгын хорооноос итгэмжлэгдсэн төлөөлөгч томилуулж ажиллах тухай Улсын Их Хурлын гишүүдэд мэдээлэв.

Хуралдаан 1 цаг 45 минут үргэлжилж, ирвэл зохих 19 гишүүнээс 11 гишүүн ирж, 57,9 хувийн ирцтэйгээр 16 цаг 16 минутад өндөрлөв.

Тэмдэглэлтэй танилцсан:


ТӨРИЙН БАЙГУУЛАЛТЫН БАЙНГЫН ХОРООНЫ ДАРГА






Н.ЭНХБОЛД

Тэмдэглэл хөтөлсөн:


ПРОТОКОЛЫН АЛБАНЫ ШИНЖЭЭЧ



Б.БАТГЭРЭЛ
УЛСЫН ИХ ХУРЛЫН 2016 ОНЫ НАМРЫН ЭЭЛЖИТ ЧУУЛГАНЫ

ТӨРИЙН БАЙГУУЛАЛТЫН БАЙНГЫН ХОРООНЫ 2017 ОНЫ

01 ДҮГЭЭР САРЫН 31-НИЙ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ


Н.Энхболд:  -Ирцэнд ирсэн 10 хүн байна, Жавхлан гишүүн томилолттой, Цэрэнбат гишүүн томилолттой, Лүндээ гишүүн өвчний чөлөөтэй. Ингээд 19 хүнээс 10 ирсэн байна. Байнгын хорооны хуралдаанаа эхэлье.

2017 оны 1 сарын 31-ний өдрийн хуралдаан эхэлж байна. Хэлэлцэх асуудлуудыг танилцуулъя.

Сонгогдсон болон томилогдсон төрийн өндөр албан тушаалтанд хүлээлгэх хариуцлагын тухай хуулийн төсөл, холбогдох бусад хуулийн төслүүд. Энэ төслийг Ерөнхийлөгч 2016 оны 12 сарын 27-ны өдөр өргөн мэдүүлсэн. Төслийн үзэл баримтлалыг хэлэлцэх эсэх асуудал байгаа.

2.Үндэсний их баяр наадмын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Үндэсний их баяр наадмын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төсөл Улсын Их Хурлын гишүүн Баасанхүү 2016 оны 12 сарын 1-ний өдөр өргөн мэдүүлсэн, төслийн үзэл баримтлал хэлэлцэх асуудал байна.


3.Зөвлөлдөх санал асуулгын тухай болон холбогдох бусад хуулийн төслүүд. Улсын Их Хурлын гишүүн Занданшатар нарын 30 гишүүн 2016 оны 12 сарын 26-ны өдөр өргөн мэдүүлсэн, анхны хэлэлцүүлэг. Ажлын хэсэг саналаа танилцуулаад санал хураалтууд явагдах ийм асуудал байна.


4.Байнгын хорооны 2016 оны 7 тоот тогтоолын хэрэгжилтийн талаархи танилцуулга байгаа. Энэ Үндэсний олон нийтийн радио телевизийн Үндэсний зөвлөлд хандаж гаргасан зөвлөмжтэй тогтоолын хэрэгжилтийн талаар ирүүлсэн мэдээтэй танилцах ийм асуудлууд байна.


Хэлэлцэх асуудал дээр саналтай гишүүн байна уу?


-Алга байна.


Хэлэлцэх асуудлаа баталлаа.


Хэлэлцэх асуудалдаа оръё.


Нэг. Сонгогдсон болон томилогдсон төрийн өндөр албан тушаалтанд хүлээлгэх хариуцлагын тухай хуулийн төсөл болон холбогдох бусад хуулийн төслүүд.

Ажлын хэсэг танилцуулах хүмүүс хаана байна? Өнөрбаяр зөвлөхийг дуудчих уу? Ерөнхийлөгчийн Тамгын газрын хуулийн асуудал эрхэлсэн ахлах референт Мөнхцэлмэг.

-Өнөрбаяр зөвлөх, Мөнхцэлмэг референт нарыг дуудчихъя.


Ажлын хэсгийн гишүүд, хууль санаачлагчийн илтгэлийг Монгол Улсын Ерөнхийлөгчийн Хүний эрх, хуулийн бодлогын зөвлөх Өнөрбаяр танилцуулна.


-2 дугаар микрофоныг өгчихөөрэй.


Ч.Өнөрбаяр: -Улсын Их Хурлын Төрийн байгуулалтын байнгын хорооны эрхэм гишүүд ээ, Монгол Улсын Ерөнхийлөгч 2016 оны 12 дугаар сарын 26-ны өдөр  Сонгогдсон болон томилогдсон төрийн өндөр албан тушаалтанд хүлээлгэх хариуцлагын тухай хуулийн төслийг Улсын Их Хуралд өргөн мэдүүлсэн билээ.


Монгол Улсын Үндсэн хуулийн 1 дүгээр зүйлийн 2 дахь хэсэгт Ардчилсан ёс, шударга ёс, эрх чөлөө, тэгш байдал, үндэсний эв нэгдлийг хангах, хууль дээдлэх нь төрийн үйл ажиллагааны үндсэн зарчим гэж заасан. Нийтийн эрх ашигт үйлчлэх төрийн байгууллага, албан тушаалтан бүр үйл ажиллагаандаа энэхүү зарчмыг удирдлага болгож зөрчсөн тохиолдолд хариуцлага хүлээдэг байх нь ардчилсан эрх зүйт төрийн чухал шинж юм. Гэвч Төрийн албаны тухай хуульд заасан сахилгын хариуцлага нь бодит байдал дээр төрийн босоо тогтолцоонд үйлчилж байгаа бөгөөд улс төрийн албан тушаалтнуудад хариуцлага хүлээлгэх үндэслэл нь тодорхойгүй хэвээр байна. Иймд сонгогдсон болон томилогдсон төрийн өндөр албан тушаалтанд хариуцлага тооцох үндэслэл, журмыг тодорхой болгож улс төрийн хариуцлагын тогтолцоог бүрдүүлэх үүднээс энэхүү хуулийн төслийг боловсруулсан болно.


Уг хуулийн төслөөр Монгол Улсын Ерөнхийлөгч, Улсын Их Хурлын дарга, Улсын Их Хурлын дэд дарга, Улсын Их Хурлын гишүүн, Монгол Улсын Ерөнхий сайд, Засгийн газрын гишүүн хуульд заасны дагуу Улсын Их Хурлаас томилогддог албан тушаалтнууд, аймаг, нийслэлийн Иргэдийн төлөөлөгчдийн хурлын дарга, засаг даргад сахилгын, улс төрийн, ёс суртахууны хариуцлага хүлээлгэх үндэслэл, журмыг тодорхойлохыг зорьсон болно.


Энэхүү хуулийн төсөл батлагдсанаар сонгуульт болон томилгоот төрийн өндөр албан тушаалтныг огцруулах, эргүүлэн татах үндэслэл, журам, хүлээлгэх хариуцлагын төрөл тодорхой болж албан тушаалтан өөрөө улс төрийн хариуцлага хүлээх эрх зүйн соёл төлөвших үндэс бүрдэнэ гэж хууль санаачлагчийн зүгээс үзэж байгаа болно. Иймд уг хуулийн төслийг зохих журмын дагуу хэлэлцэн шийдвэрлэж өгөхийг та бүхнээс хүсье. Анхаарал тавьсан явдалд баярлалаа.


Н.Энхболд:  -Өнөрбаяр зөвлөхөд баярлалаа.


Хууль санаачлагчийн илтгэлтэй холбогдуулаад асуулт асуух гишүүд нэрээ өгье.


-Баасанхүү, Д.Эрдэнэбат гишүүн.


Баасанхүү гишүүний микрофоныг өгье.


О.Баасанхүү:  -Баярлалаа. Ерөнхийдөө ийм асуулт байдаг юм, Монгол Улсын Их Хурлын гишүүн нь тангараг өргөснөөр нийт ард түмнийг төлөөлж гэж үг байгаа л даа. Таны энэ оруулж ирж байгаа хууль дээр бол тойргийн гишүүдээс нь бараг тодорхой хэмжээний санал аваад л тэгээд Их Хурлын гишүүнийг болиулчих юм шиг яриад байгаа байхгүй юу. Гэтэл бид тойргийг төлөөлж байгаа биш шүү дээ. Монгол Улсын Үндсэн хууль дээр төлөөллийн ардчилал гэж байдаг утгаараа тодорхой хүмүүс төлөөлж санал оруулж байгаа юм. Та сонгогдож болно гэж санал оруулж байгаа юм. Орсон зүйлийг нь бид нар Улсын Их Хурал дээр сонгуулийн дүнг хэлэлцээд тогтоол гаргаад тангараг өргөснөөр дараагийн гишүүн тангараг өргөтөл бүрэн эрх нь хэрэгжинэ гэж байгаа байхгүй юу. Тэгэхээр ийм төр бусниулсан. Нөгөө давхар дээл гээд баахан бужигнуулж явж, явж байгаад нөгөө давхар дээр байхгүй болчихсон. Одоо бас Улсын Их Хурлын гээд 76 хулгайч суудаг, тэр хулгайчийг аварч байгаа нэртэй, болиулж байгаа нэртэй популизм хийж байгаа юм шиг ингэж Үндсэн хууль зөрчсөн юм ороод байгаа юм биш үү? Үүнийг нэг анхаараач гэж би хэлмээр байна.


Хоёрдугаарт нь, яг үнэндээ бол яах вэ, намайг жишээлбэл сонгуульд 29 хувь нь санал өгч. Би зүгээр өөр дээрээ яриад байгаа шалтгаан нь илүү ойлгомжтой гээд, бусад гишүүдийг хэлээд яахав гээд. Гэтэл тэд нар өгөөгүй 70, 80 хувь нь намайг эсэргүүцсэн гэсэн үг байна шүү дээ. Тэгээд хуулийн дагуу өгөгдөөд ингээд явдаг л даа. Тэгэхээр тэнд байгаа хүмүүсийн 15 хувийг нь цуглуулахад амархан байна л даа. Тэгээд юуг үндэслэж тэр 15 хувь, энээ тэрээ гаргасан юм бэ? Монгол Улсад ганцхан зүйл байгаа шүү дээ, гэм буруутай, гэм бурууг ганцхан шүүх тогтооно гэж байгаа юм. Тэгэхээр Монгол Улсын Үндсэн хууль болон бусад хууль дээр шүүхээс Монгол Улсын Үндсэн хуульд байгаа шүү дээ. Шүүх эрх мэдлийг гагцхүү шүүх хэрэгжүүлнэ гэж. Тэгэхээр манайхан одоо ингээд улс төржөөд энэ нь зөв, энэ нь буруу гээд явдаг. Энэ таны яриад байгаа юм одоо сахилгын арга хэмжээ юм уу, Эргүүлэн татаж байгаа чинь? Сахилгын арга хэмжээ гэдэг чинь бид Эрүүгийн хууль, Зөрчлийн хуультайгаа яаж холбож оруулж ирж байгаа юм бэ? Энэ популист хууль юм биш үү?


Би тэгж ойлгоод байх юм. Популист хүн байдаг гэж ярьдаг, популист хууль гэж бас байна л даа. Олон нийтэд таалагдмаар юм шиг нэг талаасаа. Гэтэл одоо үйлчилж байгаа бүх хуулиараа Улсын Их Хурлын гишүүнийг эргүүлэн татах, ёс зүйн хороо, энээ тэрээ арга хэмжээ авах гээд юмнууд байж л байгаа л даа. Тэр битгий хэл Их Хурлын гишүүн байхад нь хүртэл шүүх хурлаа хийгээд ял өгчихөж байсан тохиолдол байж л байгаа шүү дээ. Их Хурлын гишүүн гэхээрээ хариуцлага үүрдэггүй гэж тархи угаалт хийгээд. Нөгөө давхар дээлийн л тоглолт яваад байгаа юм шиг харагдаад байгаа байхгүй юу. Тэгэхээр Зөрчлийн хуультай яаж нийцээд байгаа юм бэ? Захиргааны ерөнхий хуультай яаж нийцээд багаа юм бэ? Хууль л гаргачихдаг юм бол болдог гэж ойлгоод байгаа юм уу? Тэгвэл миний ганц гайхаад байгаа зүйл нь бас ер нь дэлхийн хаана ийм байдаг юм бэ? 


Одоо энд 65 хүн байна, энэ 65 хүсвэл намайг яаж л бол яаж шоглож болно шүү дээ. Харин шударга хүмүүс олон байгаа гэж бодоод л би тайван сууж байгаа болохоос хууль нь ийм байгаа юм, өчигдөр бохь зажилсан, өнөөдөр боорцог идсэн, маргааш согтуу суусан гэж хэлээд л нөгөө нийгмийн пиараар нэр хүндэд халдаад. Тэр нь яг үнэндээ нийгэмд хор ч болсон биш, зүгээр үнэн ч юм уу, худлаа ч юм уу, улс төрчдийн телевиз байгаа шүү дээ. Телевиз олон нийтийн биш, улс төрчдийн. Тэгээд нөгөө хэд нь хүрч ирээд  ялаа, улс төрч хоёрыг сониноор алж болдог гэдэг шиг ингээд иймэрхүү байдлаар цөөнхийнхөө эсрэг олонхид таалагдах гэсэн ийм популизм хийх хэрэг байгаа юм уу, Монгол Улсын Ерөнхийлөгч? Ардын намд ний нуугүй хэлэхэд хангалттай хайр зарлалаа. Одоо нэмж хайр зарлаад хэрэггүй шүү дээ. Ганц орж ирснийгээ.


Н.Энхболд:  -Өнөрбаяр зөвлөх хариулъя. Нэгдүгээрт, тэр мандатын тухай асуудал байна. Сахилгын хууль, Зөрчлийн хуультай яаж холбогдож байна вэ гэж байна. Тэгээд бусад асуултуудад нь хариулъя.


-2 дугаар микрофон.


Ч.Өнөрбаяр:  -Улсын Их Хурлын гишүүн бол нийт улсын ашиг сонирхлыг баримталж ажиллах ёстой гэж Үндсэн хууль дээр байж байгаа, тойргийн биш. Гэхдээ тодорхой тойргоос сонгогддог, нөгөө талдаа энэ бол Улсын Их Хурлын зүгээр нэг, сонгогчдын 15 хүний гарын үсэг зуруулаад эргүүлэн татаад байна гэсэн үг бол энэ хууль дээр байхгүй. Хуулийн төсөл дээр ямар заалт байгаа вэ гэхээр яг Үндсэн хуульд заасан тэр тангаргаа, Үндсэн хуульд заасан нийтлэг ашиг сонирхлоо өөрөө барихгүй байгаа тохиолдолд тухайн гишүүн дээр сонгогчдын зүгээс. Гэхдээ тэрэнд өрсөлдсөн хүн хамаарахгүй. Улс төрийн аль нэг нам оролцох юм бол энэ бүхэн өөрөө бас хууль бус гэж тооцохоор байж байгаа.

Ингээд яг иргэдийн санал, санаачилгаар хийгдээд, гэхдээ тэр 15 хүнээр гарын үсэг цуглуулахын тулд хүн ам ихтэй газраас цуглуулчихгүй. Баг, нэгж бүрийн тэнцүү тооны төлөөллөөс авсан байх ёстой. Дээрээс нь энэ гарын үсэг цуглуулах ажиллагаа нь өөрөө нарийн процесстой байж байгаа. Хууль дээр маш нарийн процесстой. Үүнийг хийхийн тулд иргэдэд нэлээд их процесс, нэлээд их үйл ажиллагаа. Энэ дээр нь хуулийн байгууллагууд, төрийн байгууллагууд шат шатандаа хяналт тавиад бүрдлийг нь хуульд заасан шаардлагыг хангаж байна уу, үгүй юу гэдгийг авч үзэх тийм юмнууд байгаа.

Дээрээс нь, мөн хязгаарлалтууд тогтоож өгсөн байгаа. Өөрөөр хэлбэл, Их Хурлын гишүүн сонгогдсоноос хойш нэг жилийн дотор асуудлыг тавихгүй, бүрэн эрхийн хугацаа нь дуусахаас өмнө энэ асуудлыг авч хэлэлцэхгүй. Мөн нэг хүн дээр нэг явсан бол энэ процесс ахиж хийгдэхгүй. Дээрээс нь эцэслэн шийдэх эрх нь мөн Улсын Их Хуралдаа байгаа. Дээрээс нь сонгуулийн төв байгууллагуудаас, бусад байгууллагуудын зүгээс хуульд заасан шаардлагыг хангаж байна уу гэдгийг нь хянах боломжууд нь байж байгаа юм. Энд бол өрсөлдөгч нам ч юм уу, өрсөлдсөн нэр дэвшигч энэ бүгдийг хийхийг нь хориглосон байгаа.

Дээрээс нь, өөрийн чинь асуугаад байгаа гэмт хэрэгтэй холбоотой асуудал бол хуулийн 11 дүгээр зүйл дээр байгаа. Угаасаа Үндсэн хууль дээр бол гэмт хэрэг үйлдсэн нь шүүхийн хүчин төгөлдөр шийдвэрээр тогтоогдсон байх юм бол Улсын Их Хурлын гишүүнийг эргүүлэн татан тухай заалт манай өнөөдрийн Үндсэн хууль дээр байгаа. Энэ Үндсэн хуулийн заалттай уялдуулаад хуулийн төслийн 11 дүгээр зүйл дээр энэ асуудлууд нь орж ирж байгаа юм гэдгийг хэлэх гэсэн юм.

Зөрчлийн хууль бол өнөөдөр ганц Зөрчлийн хууль ч биш, ер нь Захиргааны ерөнхий хууль, Зөрчлийн хууль хоёр бол та өөрөө мэдэж байгаа, улс төрийн албан тушаалтнуудтай хариуцлага тооцдог хууль биш ээ. Захиргааны ерөнхий хууль бол нийтийн захиргааны байгууллагуудын гаргаж буй шийдвэр хуульд нийцэж байна уу, үгүй юу тухай л хууль. Зөрчлийн хууль бол бас өөр зорилготойг та мэдэж байгаа. Өнөөдрийн байгаа Төрийн албаны хууль бол бусад хуулиудаар төрийн жинхэнэ албан хаагчдад хүлээлгэх хариуцлагын асуудлыг зохицуулсан боловч яг улс төрийн албан тушаалтнуудтай хуулийн хариуцлага яаж тооцох юм бэ гэдэг асуудал нь үнэхээр орхигдчихсон юм аа.

Гэтэл маш олон хуулиуд дээр улс төрийн болоод бусад албан тушаалтнууд хууль зөрчсөн бол огцруулна, чөлөөлөх үндэслэл болно гэдэг заалтууд яваад байдаг. Тэр нь өөрөө цаашаа яаж хэрэгжих юм бэ гэхээр юу ч байдаггүй. Энэ асуудлыг шийдэх ёстой юм. Ер нь Монголд энэ хариуцлагатай холбоотой хууль, эрх зүйн орчныг бүрдүүлэх нь зөв юм байна. Тэр дундаа ялангуяа улс төрийн албан тушаал хашиж байгаа хүмүүстэй холбоотой хариуцлагын асуудлуудыг тодорхой болгох нь зүйтэй юм гэж хууль санаачлагчийн зүгээс үзсэн юм.

Бас нэг асуусан юм бол, сахилгын юмтай холбоотой. Энэ хууль бол хариуцлага хүлээлгэх төрлүүдэд нь өөрөө тийм хэлбэр байгаа болохоос биш энд одоогийн байгаа хуулиуд дээр, жишээлбэл, Авлигын эсрэг хууль дээр хөрөнгө орлогын мэдүүлгээ санаатай худал мэдүүлсэн ч гэдэг юм уу, буруу мэдүүлсэн бол тухайн улс төрийн албан тушаалтан ч бай, хэн ч бай огцруулах, чөлөөлөх үндэс болно гээд хууль дээр байж байгаа. Гэтэл үүнийг нь яг яаж хэрэгжүүлэх юм бэ гэхээр төрийн жинхэнэ албан хаагчаас бусад хүмүүс дээр хэрэгжих боломж, бололцоо байхгүй. Тэгээд тэр хуулийн заалт зүгээр нэг тийм тунхаг болж үлдээд байгаа юм л даа. Энэ зүйлүүдийг өөрийг нь араа шүдтэй болгоё, хэрэгждэг болгоё л гэдэг утгаар хүлээлгэх хариуцлагын хэлбэрүүд нь саяын өөрийн чинь асуугаад байгаа гурван хэлбэр байгаа болохоо биш энэ дотор цэвэр хууль зүйн хариуцлагатай холбоотой асуудлууд нь, процессууд нь явж байгаа юм гэдгийг хэлэх гэсэн юм.

Н.Энхболд:  -Өөр ямар улс оронд ийм хууль байна вэ гэсэн нэг ийм асуулт гарсан.

-2 дугаар микрофон өгөөрэй.

Ч.Өнөрбаяр:  -Үүнтэй холбоотой бид нар судалж үзсэн. Швейцарын холбооны улсад иймэрхүү хариуцлага хүлээдэг механизм хууль байна, өөр бас бусад улсуудад янз бүрийн төрийн өндөр албан тушаалтнуудад импичмент явдаг процессууд байдаг.  Гэхдээ яг ийм төслийг хийхэд гаднын аль нэг хуулийг хуулбарлаад ч юм уу авчихсан зүйл бол байхгүй. Зүгээр, тэдний жишиг, ерөнхий ю, зарчмыг нь харсан болохоос биш 25 жилийнхээ бас сургамж дээр, бас өнөөдрийн байгаа Үндсэн хууль болоод баталж мөрдүүлж байгаа бусад хуулиудтай уялдуулсан байдлаар л ерөнхийдөө энэ хуулийн төслийг боловсруулсан байгаа.

Н.Энхболд:  -Баярлалаа.

-Баасанхүү гишүүн тодруулъя гэж байна, 1 минутыг нь өгчих.

О.Баасанхүү:  -Ийм байна л даа, Улсын Их Хурлын гишүүн бол ард түмний элч гэж байгаа юм. Тэгээд нийт иргэн гэж байгаа байхгүй юу,  иргэн болон улсын ашиг сонирхлыг эрхэмлэн баримтална. 3 сая иргэнийг гэсэн үг шүү дээ. Гишүүний бүрэн эрх нь төрийн сүлдэнд тангараг өргөснөөр эхэлж Улсын Их Хурлын дараагийн сонгуулиар. Дараагийн сонгуулиар гэж байна шүү, шинэ сонгогдсон гишүүд тангараг өргөснөөр дуусгавар болно гэж байгаа юм. Тэгэхээр одоо асуулт нь энэ дээр ойлгомжтой болчхоод байна л даа. 

Танай наадахаар чинь буцаачих юм бол тэгээд дараагийн сонгууль хийнэ гэсэн үг үү? Эргүүлэн татчихсан бол. Тэгвэл тэр дээрээ Сонгуулийн хууль дээр тэр заалтуудаа оруулж ирсэн үү? Үндсэн хууль зөрчсөн гэдгийг Үндсэн хуулийн байгууллага тогтооно, гэмт хэрэг хийсэн гэдгийг хуулийн байгууллага тогтооно. Тэрнээс биш, өнөөдөр юу гэдэг юм бэ, Авлигатай тэмцэх газрын АТГ-ын мэдүүлгээ санаатайгаар. Санаатайгаар гэдэг чинь бас хууль зөрчсөн гэмт хэргийн шинжтэй л байгаа шүү дээ. Санамсаргүйгээр бол сахилгын гэж байгаа юм. Тэгэхээр Улсын Их Хуралд чинь өөрт нь механизм байгаад байгаа шүү дээ. Тэрийг нь тооцсон уу?

Н.Энхболд:  -Өнөрөө зөвлөх хариулъя, 2 дугаар микрофон.

Ч.Өнөрбаяр:  -Тэр нь хуулийн төслийн 11 дүгээр зүйл дээр байгаа. Мэдээж хэрэг өнөөдөр манай Үндсэн хуулиар Монгол Улсын Ерөнхийлөгч, Улсын Их Хурлын дарга, Улсын Их Хурлын гишүүн, Ерөнхий сайд, Засгийн газрын гишүүн хэн ч бай Үндсэн хууль зөрчсөн бол Цэцийн дүгнэлтийг үндэслээд Үндсэн хуулийн цэц тогтоодог хуулийн заалт байгаа. Энэ одоо ч гэсэн мөрдөгдөж байгаа. Тэгээд энэ 25 жилийн түүхэнд ч гэсэн бас нэг биш Улсын Их Хурлын гишүүд Үндсэн хууль зөрчсөн байна гээд Үндсэн хуулийн цэцээс шийдвэр гарч байсан тийм практик байдаг. Энэ утгаараа яг Цэцийн шийдвэр буюу яг тэр тогтоох эрх бүхий этгээд нь тогтоосон бол түүнтэй холбоотой процессын юмнууд нь хуульд тусгагдлаа олсон байгаа. Шүүхийн хүчин төгөлдөр шийдвэрээр гэм буруутай нь тогтоогдсон бол бас эргүүлэн татах нь өөрөө Үндсэн хууль дээр байгаа. Үүнийг цааш яаж хэрэгжүүлэх юм бэ гэдэг процессын юмнууд нь байгаа. Энэ заалтууд нь байж байгаа.

Н.Энхболд:  -Эрдэнэбат гишүүн асууя.

Д.Эрдэнэбат:  -Баярлалаа. Би үүний ганц юманд нь л санал нэгдэж байгаа юм. Ер нь ямар ч гэсэн хариуцлагын механизм байх ёстой гэдэг дээр. Тэгэхээр хариуцлагын механизмыг ингэж механикаар хийх нь зөв үү, буруу юу гэж би ингэж асуух гээд байгаа юм, Өнөрөө. Хамгийн гол нь ийм байгаа шүү дээ. Бид нар чинь Их Хурлын тухай хууль, Засгийн газрын тухай хууль, Төрийн албаны тухай хууль, Засаг захиргаа, нутаг дэвсгэр, түүний удирдлагын тухай хууль гэдэг дээр энэ бүх шатны төрийн алба хаагч нарын эрх, үүрэг, хариуцлагыг зохицуулчихсан юм байж байгаа юм. Тэгээд энэ дээр та нар яаж болоогүй юм уу? Нэмэлт, өөрчлөлт оруулах замаар оруулж ирж болоогүй юм уу гэж нэгдүгээрт асууя.

Хоёрдугаарт, Ерөнхийлөгч болон Улсын Их Хурлын гишүүн бол бүх ард түмнээс сонгогддог ийм төлөөлөгч шүү дээ. Тэгэхээр үүнийг ийм механик байдлаар, жишээлбэл, Ерөнхийлөгч бүх ард түмнээсээ сонгогдчихоод ямарваа нэгэн асуудал гарахад Улсын Их Хурлын олонхиор шийддэг гэж надад, миний хувьд байж боломгүй санагдаад байгаа юм. Энэ зөрчилтэй мэт санагдаад байгаа юм. Энэ дээр надад нэг тайлбар өгөөч.

Хоёр дахь нь, Улсын Их Хурлын гишүүнийг санаачилгын байгууллага гэж нэг юм гарч ирээд, санаачилгын бүлэг билүү? 

Н.Энхболд:  -5-10, тийм.

Д.Эрдэнэбат:  -Бүлэг гарч ирээд 15 хувиа авах юм бол огцруулах тухай асуудал, ийм бүдүүлэг байж болохгүй санагдаад байгаа юм. Яагаад гэхээр Улсын Их Хурлын гишүүн чинь иргэдийнхээ олонхийн санал буюу хамгийн олон саналаар гарч ирж байхад цаана нь үлдэж байгаа минимум 50 хүн шүү, нөгөө дургүй хэсэг нь байж байгаа байхгүй юу. Дургүй хэсгээс 15 хувийг олох шиг амархан юм байхгүй шүү дээ. Тэгээд санаачилгын бүлэг гэж ямар ч хариуцлагагүй гарууд гарч ирээд нөгөө ард түмнийг төлөөлсөн гэдэг нэрээр. Тэгээд санал асуулга явуулах. Тэр санаачилгын бүлэг гэж ямар хариуцлага хүлээдэг субъект байх юм бэ? Энэ дээрээ нэг тайлбар өгөөч. Тийм учраас энэ дээр надад ойлгомжгүй зүйл олон байгаа учраас би заавал асууж тодруулна.

Манай гишүүд бас энэ дээр юм дуугарахгүй болохоор гайхаад байгаа юм. Би өөрийгөө хамгаалаад байгаа юм биш л дээ. Гэхдээ бидний өөрсдийнх нь нэг ийм, ард түмний төлөөлөл болж сонгогдсоныхоо хувьд энэ дээр бас тодорхой байр суурьтай баймаар санагдаад. Тэгээд энэ дээр чимээгүй сууж болохгүй л дээ. Би бол ямар ч гэсэн үүнийг дэмжээд оруулчихна. Тэгээд Их Хурал дээр бас гишүүдийн саналыг сонсох хэрэгтэй болов уу гэж би ингэж бодож байна. Баярлалаа. 

Н.Энхболд:  -Өнөрбаяр зөвлөх хариулъя.

Ч.Өнөрбаяр:  -Таны асуултад хариулъя. Хоёр дахь асуултаас эхлээд хариулчихъя. Монгол Улсын Ерөнхийлөгчийн хувьд бол ямар тохиолдолд огцруулах, чөлөөлөх үндэслэлийг манай Үндсэн хууль дээр маш тодорхой заасан байгаа. Энэ дээр бол тангаргаасаа няцаж, тэгээд Үндсэн хууль, Ерөнхийлөгчийн бүрэн эрхийг зөрчсөн эсэх асуудлыг Үндсэн хуулийн цэцийн дүгнэлт гарсан, үүнтэй холбоотойгоор Улсын Их Хурлын гишүүдийн гуравны нэгээс доошгүй нь албан ёсоор тавьсан бол Улсын Их Хурлын нийт гишүүдийн дийлэнх олонхийн саналаар огцруулна гээд Үндсэн хууль дээр байгаа. Энэ бол яг цэвэр, Үндсэн хууль дээр байгаа заалтын хүрээнд л хийсэн зохицуулалт юм. Тэрнээс, нэмж шинээр оруулж, Үндсэн хуулийг давж оруулж ирж байгаа зүйл бол энэ дээр байхгүй байгаа юм гэдгийг хэлэх нь зүйтэй байх.

Нэмэлт, өөрчлөлттэй холбоотой асуудал, энэ хуультай холбоотой дагалдах хуулиудад нь бид нар өөрчлөөд хийсэн зүйлүүд бий. Жишээ нь, Засаг захиргаа, нутаг дэвсгэрийн нэгж, түүний удирдлагын тухай хууль, Засгийн газрын тухай хууль, Улсын Их Хурлын тухай хууль, Прокурорын хууль ч гэдэг юм уу, Төв банкны хууль гээд холбогдох хуулиудад нэмэлтүүдийг хийж байгаа. Гэхдээ Төрийн албаны хууль бол өөрөө төрийн албатай холбоотой гол суурь хууль. Энэ хууль дээр төрийн жинхэнэ албан хаагч буюу төрийн захиргааны албан тушаалтан, төрийн тусгай албан тушаалтанд хүлээлгэх хариуцлагыг маш тодорхой зохицуулсан. Ялангуяа Төрийн албаны хуулийн 25, 26 дээр бол ямар шийтгэлүүд байх юм бэ, ямар тохиолдолд төрийн албанд эргэж орохгүйгээр халах юм бэ гээд байгаад байдаг. 

Улс төрийн албан тушаалтнуудын асуудлыг энд, тэнд олон хуулиар зохицуулсан боловч малгай, суурь хууль нь байх ёстой юм байна. Тэр хууль нь, би одоо энэ хариуцлагын хууль байх юм байна, үүнтэй холбоотой нарийвчилсан асуудлууд нь бол таны асуугаад байгаа бусад салбар хуулиуд дээр нь зохицуулалтууд нь байх ёстой юм байна гээд. Яг одоогийн байгаа хуулиуд дээр үзэхээр маш тодорхой хуулийн механизмууд нь бас байхгүй байгаад байгаа юм билээ. Тэгэхээр энэ утгаар нь хууль санаачлагчийн зүгээс нэг суурь, гол малгай хууль нь энэ хууль байвал яасан юм бэ гэсэн саналаар оруулж ирж байгаа юм.

Санаачлагчийн бүлэгтэй холбоотой асуудал, тэр хүмүүсийн гаргаж байгаа, тавьж байгаа асуудал нь. Одоо өнөөдөр юу гэдэг юм бэ, хуулийн бус арга хэрэгслээр улс төрийн албан тушаалтнуудтай, тэр хүмүүстэй хариуцлага тооцъё гэдэг ийм буруу юм яваад байгаа юм. Энэ бол би хувьдаа буруу гэж ойлгоод. Яагаад гэвэл хуулийн засаглал гэдэг бол хэн ч бай гэсэн, хуулийн хүрээнд асуудлыг гаргаж тавьдаг байх ёстой. Энэ утгаараа бол иргэдэд асуудлыг тавьдаг, хариуцлага тооцъё гэдэг бас өөрийн гэсэн хуультай. Бас тэд нарт асуудлаа шийдүүлье гэж байгаа бол тэр нь бас өөрөө хуулийн процесстой. Тэнд төрийн байгууллагууд нь тодорхой төвшинд оролцдог, тэд нарын гаргаж тавьж байгаа санал, санаачилга, бүх юм нь өөрөө нарийн шүүлтүүртэй, хуулийн процесстой байх ёстой л гэж харж байгаа юм. Энэ утгаараа санаачлагчийн бүлэг гээд хэдхэн хүн гарангуутаа асуудал шийдчихгүй. Тэд нарын хийж байгаа алхам тутам нь өөрөө хуулийн процесстой, хуулийн бичиг баримттай, хуулийн шаардлагад нийцэх, өнөөдрийн байгаа бусад хуулиудад нийцсэн байх тэр юмнууд нь нарийн зохицуулсан байгаа.

Энэ дээр мэдээж манай гишүүдийн санал байвал нэмж тодорхой шалгуурууд оруулах, зарим зүйлийг нь тодорхой болгох, мөн түрүүн таны ярьдаг гишүүнтэй холбоотой тэр асуудлууд дээр нь нэмж тодруулах зүйл бол Улсын Их Хуралд энэ бүрэн эрх нь байгаа л гэж бодож байгаа. Тэгээд, мэдээж хэрэг Үндсэн хуулийнхаа дагуу хуулийг хэлэлцэн батлах эцсийн эрх нь Улсын Их Хуралд хадгалагддаг учраас гишүүдэд энэ эрх нь нээлттэй л гэж хэлэх байна. Баярлалаа.

Н.Энхболд:  -Би зүгээр жаахан зүйл, саяын асуусан хоёр гишүүний гол санаа нь ерөөсөө Их Хурлын гишүүний мандатын тухай асуудал байдаг шүү дээ, императив мандаттай гээд. Хуучин манайд байсан, одоо бол чөлөөт мандатын тухай асуудал. Императив мандаттай гишүүн бол гишүүдэд тодорхой үүрэг, даалгавар өгч болдог, тэр үүрэг даалгаврыг биелүүлэхгүй бол эргээд гишүүнээс нь татах эрхтэй сонгогчидтой байдаг. 

Манай Үндсэн хуулийн зарчим, агуулга бол чөлөөт мандатынх. Сонгогдсон хойноо ард түүний элч, тэгээд тэр хүн гэмт хэрэг л үйлдэхгүй бол нэгдүгээрт. Тэгээд үйл ажиллагаагаа улс нийтийн эрх ашиг, тэр сонгогдсон тойргийнхоо эрх ашгийн тэнцвэржилт юмнуудыг хараад хуулийн хүрээнд үйл ажиллагаагаа явуулаад байхад өөр улс төрийн хариуцлага хүлээлгэхгүй буюу сонгогчид нь буцааж татах эрхгүй ийм мандаттай л Үндсэн хууль шүү дээ. Тэгэхээр гол нь үүнийг л асуугаад байх шиг байна. Энэ мандатын асуудал энэ дээр яаж тусаж байгаа юм бэ? Үндсэн хуульд маань ийм чөлөөт мандатын тухай асуудал байж байдаг, бүрэн агуулгаараа. Гэтэл үүнийг гишүүд наадах чинь  императив мандаттай парламентын гишүүний асуудал болчих гээд байна шүү дээ, тийм Их Хурал болчих гээд байна шүү дээ, энэ нь Үндсэн хуультай зөрчилдөж байгаа юм биш үү л гэж асуугаад байх шиг байна л даа. Энэ дээр нэг тодруулах зүйл байвал хэлчихгүй юу, зөвлөх өө.

Ч.Өнөрбаяр:  -Би таны тодруулсан асуултад хариулъя. Ер нь яах вэ, Үндсэн хууль дээр Улсын Их Хурлын гишүүн нь гэмт хэрэг үйлдсэн нь, гэм буруутай болох нь шүүхийн шийдвэрээр тогтоогдсон тохиолдолд Улсын Их Хурал эргүүлэн татаж болох тухай заалт байж байгаа. Гэхдээ, гагцхүү ийм тохиолдолд гэсэн тийм хатуу хязгаарласан юм бас яг Үндсэн хуулийн заалтыг харахаар байхгүй байгаад байгаа юм. Зөвхөн энэ тохиолдолд гэсэн юм байхгүй. Яагаад гэхээр Үндсэн хуулийн 66.2 дээр бас нэг заалт байгаад байгаа нь Улсын Их Хурлын гишүүн өөрөө Үндсэн хуулийн цэцийн хяналтын объект байдаг. Үндсэн хууль зөрчих магадлалтай нэг субъект гэж үздэг, Улсын Их Хурал гишүүн. Ерөнхийлөгч, Ерөнхий сайд, бусад төрийн өндөр албан тушаалтны нэгэн адил. Тэгэхээр Улсын Их Хурлын гишүүн Үндсэн хууль зөрччихөөд бас байгаад байх уу гэдэг асуудал байна.

Өнөөдөр дээрээс нь бас Улсын Их Хурлын батлан гаргасан маш олон хуулиуд дээр Улсын Их Хурлын гишүүн хэрвээ хууль зөрчих юм бол яагаад гэвэл улс төрийн албан тушаалтан гэдэг утгаараа хууль зөрчих юм бол огцруулах, чөлөөлөх үндэслэл болно гэж байгаад байдаг. Жишээлбэл, Шүүхийн хууль дээр ямарваа нэг улс төрийн албан тушаалтан шүүгчид хөндлөнгөөс нөлөөлөөд тэр нь шүүгчийн нөлөөллийн мэдүүлэг бөглөөд ингээд тогтоогдох юм бол огцруулах, чөлөөлөх үндэс болно гэж байж байдаг. Авлигын эсрэг хууль дээр хөрөнгө орлогын мэдүүлгээ дутуу ч юм уу, санаатай буруу мэдүүлсэн бол улс төрийн албан тушаалтан. Энэ дээр би заавал гишүүний тухай ярихгүй байна л даа. 

Энэ улс төрийн албан тушаалтан буруу мэдүүлсэн, ингэсэн тохиолдолд огцрох үндэс болно гээд байгаад байна. Тэгэхээр бид нар ерөнхийдөө энэ хуультай холбоотой би бас ингээд ер нь цогцоор нь хариуцлагын асуудлаа яриад бусад юмтайгаа уялдуулах асуудал гарахгүй бол тайлбар хийхээр хаана, хаанаасаа зовлонтой зүйлүүд бас гараад байгаа юм болов уу гэж бодоод байгаа юм. Яг тэр  императив мандаттай холбоотой юман дээр яг гагцхүү ийм тохиолдолд гэсэн үг байхгүй учраас бас нөгөө талдаа юм байгаад байна. Дээрээс нь, Улсын Их Хурлын гишүүн Үндсэн хууль зөрчсөн бол гэдэг юм Үндсэн хуулийн 66.2 дээр байгаад байгаа учраас энэ асуудлаа яах юм бэ гээд.

Ер нь энэ хуулийн төсөлтэй холбогдуулаад Улсын Их Хурал дээр, ер нь Улсын Их Хуралд өөрт нь бас эрх нь байгаа юм чинь энэ дээр хариуцлагын асуудлыг томоор нь, бүтнээр нь энэ дээр ярих тийм боломж бололцоо гарах юм болов уу л гэж хууль санаачлагчийн зүгээс харж байгаа юм л даа. Баярлалаа.

Н.Энхболд:  -Баярлалаа. Гишүүд асуулт асууж, хариулт авч дууслаа. Одоо хууль санаачлагчийн илтгэл, хуулийн төсөлтэй холбогдуулаад санал хэлэх гишүүд нэрээ өгье.

-Содбилэг, Оюун-Эрдэнэ, Мөнхбат, Батзориг гишүүнээр тасаллаа.

Содбилэг гишүүн.

О.Содбилэг:  -Түрүүн гишүүд асуултандаа бас хэлж байна. Энэ бас өмнөх парламентаар орж ирээд унасан хуулийн төсөл л дөө. Яагаад гэвэл Улсын Их Хурлын гишүүд сонгогдсоныхоо дараа дахиж эргүүлэн татах, мөнхийн ийм сонгуулийн хэрүүл маргаан дагуулсан ийм асуудал үүсгэх ийм байгаа юм. Хариуцлага хэзээ тооцогддог вэ гэхээр сонгуулиар сонгогдож гарч ирээд хийсэн ажил нь хангалтгүй бол дараагийн сонгуулиараа санал авдаггүй ийм л тогтолцоотой. Тэгэхээр дунд нь ийм янз бүрийн юм оруулж ирэхээр үнэхээр манайд чинь Улсын Их Хурлын сонгууль, дараа нь орон нутгийн сонгууль болдог. Тэгээд Ерөнхийлөгчийн сонгууль гээд. Ер нь сонгууль дуусахгүй ямар нэгэн улс төрийн хүчин засгийн эрх авах юм бол ажлаа хийх тийм боломж бололцоо гарахгүй нэг тийм сул тал байгаад байгаа юм. Үүнийг өнгөрсөн парламентын үед бас хэлж ярьж байсан.

Хоёрдугаарт, энэ хариуцлагыг сайжруулъя, энэ хариуцлагын тогтолцоог сайжруулъя, улс төрчидтэй хариуцлага тооцож байя гэж ард түмэн их хүсэж ярьж байгаа. Тийм ч учраас хариуцлагагүй ажиллаж байсан өнгөрсөн дөрвөн жилд энэ эдийн засгийг нураасан, энэ иргэдийн амьдралыг хэцүүдүүлсэн улс төрийн хүчинтэй хариуцлага тооцож, өнөөдөр МАН 65 суудалтай байгаа. Энэ бол яг хариуцлага тооцдог систем нь ардчилсан журмаараа явж байгаа гэж үзэж байна. Ингэхээр дунд нь ийм завсрын юм оруулаад сонгуульд ялагдсан тал нь нөгөө хүнээ эргүүлэн татах ийм эцэс төгсгөлгүй юм гарах юм байж болохгүй гэж бодож байна.

Дараагийн бас нэг хэлэх асуудал нь бол, хамгийн их шударга ёс, хариуцлага ярьдаг хүн маань өөрөө хариуцлагагүй ажилладаг маш их олон тохиолдол гардаг. Жишээлбэл, Монгол Улсын Үндсэн хуульд Монгол Улсын гадаад бодлогыг Монгол Улсын Их Хурал шийднэ гэж яг хатуу заачихсан байгаа. Тэгэхэд манай Ерөнхийлөгч очоод НҮБ-ын индэр дээрээс Монгол Улс төвийг сахих орон болно гээд зарлачихсан. Улсын Их Хурлаар шийдвэр нь гараагүй байхад. Гэх мэтийн олон зөрчил гаргасан. Том төрөөс ухаалаг төр уруу гээд, маш олон, давхар дээл гэж түрүүн бас гишүүд хэллээ.  Яг үнэнийг хэлэхэд төрийн ажилд саад болсон, үймүүлсэн, хутгасан маш олон хариуцлагагүй ажил хийсэн хүн ийм хуулийн төсөл оруулж ирэх ёс суртахуун байхгүй гэж үзэж байна. Тийм учраас ардчилсан сонгуулийн зарчмаараа хариуцлага тооцдог зарчмаараа энэ хүний төрийн тэргүүнийхээ хугацаа нь удахгүй дуусаад буухаар энэ хуулийг арай нэг өөр байдлаар хэлэлцэнэ байх аа гэж бодож байна. Дэмжихгүй байна.

Н.Энхболд:  -Оюун-Эрдэнэ гишүүн.

Л.Оюун-Эрдэнэ:  -Энэ хуулийг үзэл баримтлалын хувьд мэдээж дэмжих ёстой, цаашаа ярилцах ёстой ийм хууль. Хариуцлагын тогтолцоо хаана, хаанаа чанга байх ёстой нь ойлгомжтой. Хууль дээр ажилласан багийг энэ их ажилласныг нь ойлгож байна. Би бас удаа дараалан ийм адилхан байр суурь илэрхийлж байгаа юм. Гэхдээ Ерөнхийлөгчийн институци хууль санаачилдаг, тэр дундаа ийм гүйцэтгэх эрх мэдэл дээр хууль тогтоох засаглалын эрх дээр оруулж ирж төр самардаг энэ зүйлээс бид нарын хувьд салах ёстой. Тийм учраас би субъектын хувьд хууль санаачилж байгаа Ерөнхийлөгчийн субъектын хувьд дэмжих боломжгүй. Дэмжих боломжгүй.

Магадгүй, энэ цаг хугацааны хувьд арай эрт яригдсан бол өөр байсан л даа. Хариуцлагатай байдал гэж найман жилийн өмнө яриад энэ хуулийг оруулж ирсэн бол энэ яригдаж болох байсан, утаа, утаа, утаа гээд найман жилийн өмнө яригдсан бол утаа арилах боломж байсан байх. Одоо бол ингээд хэрэггүй ээ. Өнгөрсөн найман жилийн хугацаанд 57 хууль дээр яг ийм байдлаар сугалж аваад Ерөнхийлөгчийн эрх мэдлийг шууд болон шууд бус хэлбэрээр нэмэх ийм зүйл хийсэн. Үүнээс болоод өнөөдөр Монгол Улсын гүйцэтгэх засаглал хүчгүйдсэн, үүнээс болоод Монгол Улсын урдаа тавьж байгаа томоохон бодлогууд хэрэгжих боломжгүй болсон. Олон боломжтой цаг хугацааг бид нарын хувьд алдсан. Үүнийг би мэдээж хувь хүн гэж нэрлэхгүй байна. Энэ бол тогтолцооны том гажуудал юм. 

Сая бас Зөвлөлдөх санал асуулгын тухай хууль гээд, дээрээс нь Улс төрийн иргэний эрхийг хэрэгжүүлэх тухай хууль гээд яг адилхан хоёр хууль нэг нь парламентаас нэг нь Ерөнхийлөгчийн институтээс орж ирсэн. Хоорондоо мөргөлдөөд одоо нийлүүлэх тухай ярьж байгаа юм. Ийм байдлаар төр цаашаа явах боломжгүй юм. Швейцар гээд улсын жишээ авч байна. Швейцарт чинь дундаж давхаргынх нь иргэд бараг 85 хувийг эзэлж байгаа дэлхийн хамгийн баян орнуудын нэг. Бид нар тэгээд гаднаас юм хуулаад, нэг зүйл интернетээс авчхаад үүнийгээ орчуулчхаад орж ирээд байж болохгүй ээ. Бид нар илүү их ул суурьтай асуудалд хандах ёстой. Тийм учраас би горимын санал оруулж байна. Энэ хуулийг хууль санаачлагчид нь буцаах ёстой. Магадгүй, энэ үзэл баримтлалыг бид нар хаврын чуулганаар юм уу бүр дараагийн намрын чуулганаар Улсын Их Хурал дээр ажлын хэсэг байгуулаад үүнийг иргэний нийгмийн байгууллагууд, хууль хяналтын байгууллагынхныг оруулаад ямар байдлаар бид нар хариуцлагын тогтолцоог авах вэ гэдгийг цогцоор нь авч үзэх ёстой.

Энэ агуулга дунд Үндсэн хуулийн өөрчлөлттэй холбоотой зарим асуудлыг ч гэсэн одоо эрх барьж байгаа хоёр намууд бас хамтарч ярилцах ёстой. Ийм байр суурьтай байна. Тийм учраас би хурал даргалагчаас хүсэж байна, миний горимын саналыг хүлээж аваад энэ хуулийг хууль санаачлагчид нь буцаах горимын санал оруулж байна. Үүнийг хэлэлцэж өгөөч ээ гэж хэлэхийг хүсэж байна.

Н.Энхболд:  -Мөнхбат дарга үг хэлье. 

-Баасанхүү гишүүний нэрийг нэмчхээрэй.

Ж.Мөнхбат:  -Хариуцлагын асуудал яригдаад хариуцлагын хууль яригдаж байна. Ер нь хариуцлага тооцдог, ёс суртахуунтай, хариуцлагатай байлгах ёстой гэдэг энэ асуудал бол уг нь зөв асуудал. Бид нар хариуцлагыг чангатгах, хариуцлагыг өндөржүүлэх, хариуцлагатай байдлыг бий болгох, төрийн болон улс төрийн өндөр албан тушаалтны энэ хариуцлага, ёс суртахууны асуудлыг дээшлүүлэх гэдэг асуудлыг ярих ёстой. Гэхдээ яг энэ хуулиар зохицуулах боломжгүй болчхож байгаа юм.

Одоо жишээлбэл би ганцхан жишээ хэлэхэд, өнөөдөр Улсын Их Хурлын сонгууль дээр Өнөрөө зөвлөх өө, 80 хувийн саналаар сонгогддог хүн байхгүй. 80 хувийн саналаар сонгогдоход цаана нь 20 хувь нь тэр хүнийг дэмжихгүй бөгөөд түдгэлзэж байгаа юм. Тэгэхэд нийт сонгогчдын 15 хувь гэдэг бол 20 мянган сонгогчидтой тойрог дээр 3-хан мянган хүн. Тэгвэл 20 мянган сонгогчийн 70 хувийн санал авлаа, 80 хувийн санал авлаа гэхэд цаана нь байгаа 20 хувь, 30 хувь бол 4-6 мянган хүн байгаа. Энэ хүмүүсийн гарын үсэг цуглуулахад энэ асуудал аяндаа бий болж байгаа юм, нэгдүгээрт.

Хоёрдугаарт, өнөөдөр энэ жинхэнэ төрийг тогтворгүй байдалд үүсгэх ийм заалт орчихсон байгаа юм. Жинхэнэ орон нутагт улс төржсөн, талцсан улс төржилт явагдана. Жишээлбэл, Ардчилсан намын Улсын Их Хурлын гишүүнийг Их Хурлын гишүүнээс нь эгүүлэн татах асуудлыг ярихын тулд Ардын нам суман дээрээ намын хороогоо хуралдуулаад, эсвэл Ардын намын гишүүнийг татахын тулд Ардчилсан нам ч юм уу, МАХН ч юм уу намын хороогоо хуралдуулаад хуралд ирсэн хүмүүсийнхээ намын гишүүдийнхээ гарын үсгийг цуглуулаад л, иргэний үнэмлэхийг нь канондоод хавсаргахад 20 мянган сонгогчидтой нэг тойргоос өнөөдрийн жижиг 76 тойргоос 3-хан мянган хүний санал ингээд л цугларчхаж байгаа юм. Ийм байдлаар энэ хариуцлага тооцогддог асуудал бол явахгүй.

Олон улсын жишиг стандарт нь ямар байдаг вэ гэхээр нийт сонгогчдын 51 хувийг нь татаж байвал, энэ босго нь өндөр байх ёстой байхгүй юу. Гэтэл 60 хувийн саналаар ороод ирчихсэн хүн 40 хувь нь эсэргүүцээд эсрэг санал өгчихсөн хүнийхээ 15-хан хувийн саналаар нь гарын үсэг цуглуулаад Улсын Их Хурлын гишүүнээс эгүүлэн татагддаг, хариуцлага тооцогддог гэдэг бол өөрөө энэ бол жинхэнэ улс төржилтийг бий болгосон, төрийн тогтворгүй байдлыг бий болгох ийм хуулийн төсөл явж байгаа юм гэдгийг бас хэлье.

Дээрээс нь, Үндсэн хуулийн цэцтэй холбоотой хэд хэдэн заалтууд байна, Үндсэн хуулийн болон бусад хуулиудтайгаа хир уялдаж байгаа юм бэ гэдэг ийм асуудлууд байгаа юм. Тийм учраас би бол Оюун-Эрдэнэ гишүүний энэ гаргаж байгаа саналыг дэмжиж байгаа юм, адилхан саналтай байна. Нэг парламентаар унасан хуулийг дараагийн парламент руу хүчээр түлхэж оруулж ирдэг энэ юмыг бас цаашдаа ер нь болих хэрэгтэй. Өнгөрсөн дөрвөн жил парламент Улс төрийн намын тухай хууль гээд бөөн хэл ам болоод баахан улс төрийн намууд жагсаал цуглаан хийгээд ингээд л явж байсан. Тэр жагсаал цуглаанд нь би хүртэл оролцоод л явж байсан. Энэ хууль дахиад ороод ирчихсэн л явж байгаа юм, яг тэр үгээрээ. Тэгэхээр иймэрхүү юмыг бид нар оруулж өргөн барихдаа ч гэсэн жаахан зарчимтай ханддаг ийм байдал руу орох хэрэгтэй.

Хариуцлага тооцох ёстой  юу? Тооцох ёстой. Хариуцлагыг өндөржүүлэх ёстой юу?, Өндөржүүлэх ёстой. Санал нэг байна. Гэхдээ иймэрхүү байдлаар төрийн тогтворгүй байдлыг бий болгох жинхэнэ тойрог дээр, орон нутаг дээр 76 жижиг мажоратори тойрог дээр улс төржсөн, улс төрийн намуудыг талцуулсан, нам намаараа хоорондоо бие биентэйгээ дайтах гэсэн ийм нөхцөл байдлыг өдөөн турхирч гааруулсан ийм хуулийг бид нар баталж ингэж хариуцлагыг өндөржүүлнэ гэдэг асуудал байж болохгүй гэсэн ийм л саналтай байна. Тийм учраас би Оюун-Эрдэнэ гишүүний саналыг дэмжиж байна.

Н.Энхболд:  -Батзориг гишүүн.

Б.Батзориг:  -Гишүүдийнхээ өдрийн мэндийг хүргэе. Хариуцлагын талаар, хариуцлагыг ярих бол ярих л хэрэгтэй. Ер нь хариуцлагагүй байгаа учраас улс орон маань хөгжихгүй байгаа шүү дээ. Тэгэхээр хариуцлагын хууль, тогтоомжийг боловсронгуй болгох, энэ талаар ярих бол зүйтэй. Гэхдээ бидэнд чинь маш олон батлагдчихсан хууль тогтоомжууд байгаа шүү дээ. Монголын хууль хэрэгждэггүй гээд яриад байгаа юм. Хариуцлагаа бид нар одоо байгаа хуульдаа нийцүүлээд тооцох боломж байгаа. Түүнээс, нэг шинэ хууль гаргаж ирээд, түрүүн гишүүдийн хэлж байгаа саналтай нэг байна. Ер нь улс орныг талцуулах байдал руу явах ийм хууль байх ёсгүй гэж харж байгаа юм.

Би юу хэлэх гээд байна вэ гэхээр одоо байгаа хуулиуддаа өөрчлөлт оруулах замаар, одоо байгаа хуулиудаа боловсронгуй болгох замаар энэ хариуцлагын тогтолцоог сайжруулах боломжтой шүү дээ. Тэгэхээр гишүүдтэй санал нэг байна. Энэ хуулийн төслийг буцаах саналтай байна.

Н.Энхболд:  -Баасанхүү гишүүн.

О.Баасанхүү: -Нэг талаасаа бидний муугийнх болоод л манай Ерөнхийлөгч биднийг жаахан гоё, сайхан болгох гээд яваад байх шиг байна л даа. Хурлаа таслаад, кноп дараад, тэгээд ингээд нүдэн дээр нь ёс зүйгүй хандаад байгаа болохоор айлын эцэг шиг аминдаа хүмүүжүүлэх гээд байна гэж би ойлгож байгаа юм. Гэхдээ манай энэ Ёс зүйн дэд хороо ажлаа хийгээд Ёс зүйн дэд хороо ёс зүйгүй гэдэг дүгнэлтийг нь гишүүдийн болон иргэдийнхээ гомдлоор гаргачих юм бол ёс зүйгүй хүнийг дахиж хэн ч сонгохгүй шүү дээ. Жишээлбэл, хоёр удаа дүгнэлт гарчихсан хүнийг юу гэж гурав дахь удаагаа сонгох вэ дээ. Удаа дараалан хурал таслаад байгаа хүнийг. Тэгэхээр манай Их Хурал яг бүтцээрээ ажиллаагүй болохоор ингээд байна гэж би бас нэг талаас харж байгаа юм. 

Нөгөө талаас энэ улс төрийн албан тушаал гэж хэлээд байна. Энэ засаг дарга нар миний мэдэж байгаагаар ард түмэндээ, Иргэдийн хурлын төлөөлөгч ард түмэн тэднийг сонгосон гэдгийг мартчихсан, Ардын нам сонгосон гэсэн байдалтай намдаа үйлчилнэ, намынхаа хүнийг ажилтай болгоно, нам, нам гээд байдаг. Тэгээд би бүр аргаа бараад намын даргад нь албан бичиг өгөх гээд байгаа юм л даа. Энэ төрийн ажил хийж байхад нь намаас нь сайн дураараа чөлөөлдөг, үгүй бол хөөдөг болгоод өгөөч ээ. Тэгвэл тэд намгүй гэдгээ түр зуур ч гэсэн санаад ард түмний төлөө бага ч гэсэн хөдлөх юм болов уу гээд. Та намгүй шүү дээ, намаасаа гарчихсан шүү дээ, одоо ажлаа хий гэх иймэрхүү байдлууд ингээд хавтгайраад байгаа болохоор хууль санаачлаад явж байж болно. Би тэрийг ойлгож байгаа юм.

Хамгийн гол нь популизм хийхээ больчих хэрэгтэй шүү дээ. Одоо бид нар үүнийг зөвшөөрөхгүй гэхээр Их Хурлын гишүүд аминдаа хайртай, юу юу ч гэдэг юм бэ, эрх мэдлээ хадгалж үлдлээ гээд хэвлэлээр тууна даа. Манай Ерөнхийлөгчийн сонин, телевиз байдаг шүү дээ, News.mn-ээс авахуулаад ингээд, худлаа биш шүү дээ. Бүрэн эзэмшдэг, өмчилдгийг нь мэдэхгүй. Гэхдээ хайртай л юм билээ. Улаан цайм гүжирдэж гүтгэж бичдэг л юм билээ, зарим хэвлэлүүд нь. Тэгэхээр би хувьдаа ерөнхийдөө хэвлэл, мэдээллээр нэг нөхрийг хэн ч биш болгочхоод, үнэн ч юм уу, худлаа ч юм уу. 15 жил хүнийг авлигын загалмайлсан эцэг гэж хэлчхээд адаг сүүлд нь ном онгоцоор зөөсөн ч билүү, эсхүл энэ 24 давхар байшинг авсан гээд ял өгч байсан. Тэгсэн, энэ 24 давхар байшин дээрээ манай Ерөнхийлөгч нь 24 давхар байшин бариад бид нарыг энэ дотор түрээсээр суулгана гээд зарлиг гаргаж байсан шүү дээ. Тэгээд нөгөө түрээс нь ч байхгүй, 24 тэрбумаар нөгөөдөх нь зарагдчихсан. Тэгэхээр иймэрхүү, араасаа юмаа хийдэггүй, зарлигийнхаа араас явдаггүй, том төрөөс ухаантай төр гээд. Уул нь бид энэ 24 давхар байшинд л ороод нэг хулгай хийсэн хүнээс байшинг нь аваад юу гэдэг юм бэ, их л айхтар шударга ёс хийж байгаа юм уу гэсэн, үгүй л байхгүй юу даа.

Нэг гараараа ийм юм яриад, нөгөө гараараа төр бусниулдгаа больчих л хэрэгтэй шүү дээ. Ард түмний эв нэгдлийг хангагч юм бол ард түмнийг аль болох эвтэй түнжинтэй байлгахын тулд харин ч Ардын намынхны яриад байгаа зөвлөлдөх, зөвшилцөх гээд байгаа хуулиудыг нь дэмжээд явах хэрэгтэй шүү дээ. Зөвлөе, ойлгоё, ярилцъя гэж байгаа юмнуудыг нь дэмжээд явах хэрэгтэй шүү дээ. Ганцхан гишүүн байгаа, цөөнх байгаа хэдийгээ төмсөгдөх аргаа хайгаад байгаа юм шиг. Заримдаа бүр тэгж бодогдоод байх юм. Энэ бол энэ 65-д үйлчлэхгүй, надад үйлчилнэ. Надад яаж үйлчлэх вэ гэвэл нөгөө 3 мянган хүнээ аятайхан шиг олоод тэгээд Баасанхүү гэдэг нэг ёс зүйгүй, юу гэдэг юм бэ, архи уусан ч гэдэг юм уу, нөгөө хэвлэлээрээ янз бүрээр бичнэ шүү дээ. Тэгээд л явчих гээд байгаа байхгүй юу. Би тийм учраас юу гэж бодож байгаа вэ гэвэл тангаргаа өргөсөн, тангаргаараа ажиллана. Тийм учраас ийм нэг хуулийн цоорхойгоор төмсөгдүүлмээргүй байна. Хуулийн байгууллагаар төмсөгдөж чадахгүй бол хуулийн цоорхойгоор төмсөгдөх гэж байгаа бол би зөвшөөрөхгүй ээ. Хэлдэг үгээ хэлнэ, ярьдаг юмаа ярина. Хаанаас ч тэр шударга ёсыг хайх болно, хэн ч байсан би айхгүй. Тэгж л хэлмээр байна.

Н.Энхболд:  -Гишүүд үг хэлж дууслаа. Энэ хууль ороод батлагдаад, мөрдөгдөөд явбал ганц гишүүнд ганцааранд нь үйлчлэхгүй байх л даа. Бүгдэд нь үйлчлэх байх, нэгдүгээрт.


Хоёрдугаарт, энэ хуулинд маань зөвхөн Улсын Их Хурлын гишүүдтэй холбоотой биш бас бус төрийн өндөр албан тушаалтнуудын хариуцлагын тухай асуудлууд бас яригдаж байгаа, байгаа санаанууд нь бас, гишүүд өөрсдөө хэлээд байна. Бид нар хариуцлага ярих ёстой гээд. Гол анхаарал татаж байгаа асуудал гишүүний мандаттай холбоотой ийм асуудал байна. 

Горимын санал нэг гарсан. Би нэг ийм горимын санал гаргавал манай гишүүд маань яах бол. Ер нь бид нар хариуцлагын тухай ярих ёстой. Гэхдээ энэ хуульд өөрт нь асуудал бас байна, саяхан орж ирсэн. Гишүүд дөнгөж үзээд л эхний хамгийн шинэ соргог хүлээж авсан, анхаарал татсан асуудлууд дээр голчлон ярилаа. Цаана нь бас олон асуудал байгаа гэж хэлсэн. Тэгэхээр үүнийг Улсын Их Хуралд ороод ирчихсэн байж байгаа юм, ер нь бас түрүүн зарим гишүүдээс санал гарсан. Нийтээр нь өргөн сайн хэлэлцүүлэх хэрэгтэй, Үндсэн хуулийнхаа онол, агуулгын талаас ч гэсэн ярих ёстой юмнууд байна, хэрэгжүүлэх арга барилынх нь хувьд ч гэсэн олон талаас санал авах, ярилцах ийм шаардлага байна гэж харж байгаа юм. Тэгэхээр хэлэлцүүлгийн хэлэлцэх эсэхийг хэлэлцэх явцаа хойшлуулаад  санал солилцох, нийгмээрээ зөвшилцөх энэ зүйлүүд ямар хугацаа авах нь вэ. Амжвал хаврын чуулганаар, амжихгүй бол ер нь хариуцлагын тухай асуудлыг хэлэлцэхгүй гээд орхимооргүй байна л даа.

Би бол зарчмын хувьд тийм горимын санал гаргаад хэлэлцүүлгийг нь хойшлуулъя, яаж хандах вэ, энэ хуулийг яаж олон нийтээр хэлэлцүүлэх вэ, энэ бүх зүйлүүдийг бас нэг яриад үзвэл яасан юм бэ? Байнгын хорооны хурлаасаа хойшлуулчхаад, эндээс шийдвэр гаргаад. 12 сарын 27-нд өргөн барьсан хууль. Тэр хуулиар бол тэр үед ийм өргөн янз бүрийн хэлэлцүүлэг хир зэрэг явж энэ хууль өргөн баригдсаныг мэдэхгүй байна. Шаардлага бол бий, шинэ Хуулийн тухай хуулиар бол ялангуяа ийм маргаан дагуулсан хуулийг маш олон талаас нь хэлэлцэж ярилцаж шийдэж байх ёстой. Энэ бололцоог бас олгоод Байнгын хорооны хурлаас хэлэлцэхийг нь тодорхойгүй хугацаагаар хойшлуулаад тэгээд олон нийтээр хэлэлцэх, ярилцах, санал солилцох ийм байдлаар явбал яасан юм бэ гэсэн горимын санал оруулж байна. Хэрэв тэгье гэвэл бид нар заавал санал хураахгүйгээр хэлэлцэх хугацаагаа хойшлуулъя гээд.

Санал хураасан ч болно. Хэлэлцэх хугацааг нь хойшлуулъя, ярилцаж байж үргэлжлүүлж хэлэлцэх эсэх асуудлаа ярья гэдэг горимоор санал хураалгая гэж бодож байна. Зөвшөөрч байна уу, гишүүд?

Тэгвэл, миний гаргасан горимын саналаар санал хураая. Дэмжиж байгаа гишүүд кнопоо дарахыг хүсэж байна.

13 гишүүн санал хураалтад оролцож 12 нь дэмжиж, 92,3 хувиар горимын санал дэмжигдэж байна. Хэлэлцэхийг тодорхойгүй хугацаагаар хойшлууллаа. Энэ хооронд ярилцъя гэсэн ийм агуулгаар энэ асуудал өнөөдөр яригдаж дууслаа.

Оролцсон гишүүдэд баярлалаа, ажлын хэсэгт баярлалаа. 

-Оюун-Эрдэнэ гишүүн санал хэлэх гээд байна уу?


Л.Оюун-Эрдэнэ: -Миний гаргасан горимын саналаар санал хураах уу?

Н.Энхболд:  -Санал хураачихсан юм чинь одоо хэрэггүй байх.

Дараагийн асуудалдаа оръё.

 Хоёр. Үндэсний их баяр наадмын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Үндэсний их баяр наадмын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төсөл, төслийн үзэл баримтлалыг хэлэлцэх эсэхийг ярина.

Их Хурлын гишүүн Баасанхүү 2016 оны 12 сарын 1-ний өдөр өргөн мэдүүлсэн. Өнөөдрийн хуралдаанд мөн ажлын хэсгийн бүрэлдэхүүнд Монголын Үндэсний сурын холбооны ерөнхий нарийн бичгийн дарга Хүрэлбаатар гэж хүн оролцож байна.

-Хүрэлбаатар дарга тийшээ суучихаарай.

Баасанхүү гишүүнийг хууль санаачлагчийн илтгэлээ тавихыг урьж байна.

О.Баасанхүү:  -Байнгын хорооны дарга, эрхэм гишүүд ээ, монголчууд 1206 оны улаан барс жил Их Монгол Улсыг тунхаглаж Тэмүүжинг Чингис хаанд өргөмжилснөөс эхлэн эрийн гурван наадам буюу төрийн их ёслол, баяр наадам хийдэг уламжлал тогтон олон мянган жилийн турш уламжлалт үндсэн хэв маягаа хадгалж ирсэн. Үндэсний их баяр наадам нь Монгол Улсын тусгаар тогтнол, бүрэн эрхт байдлын бэлгэдэл төдийгүй уламжлалт урлаг, спорт, үндэсний үзэл санаа дэлгэрэн хөгжихөд чухал ач холбогдол бүхий баяр мөн.

2003 онд анх удаа Ерөнхийлөгчийн санаачилгаар Үндэсний их баяр наадмын тухай хууль батлагдаж үндэсний сурын харваачид Ерөнхийлөгчийн зарлигаар улсын мэргэн цол олгодог болсон. Үндэсний их баяр наадмын үндэсний сурын харваанд зургаан удаа түрүүлж дархан мэргэн цол хүртсэн харваач 94 жилийн түүхэнд нэг эмэгтэй харваач байна. Эмэгтэй харваач 65 метр, эрэгтэй харваач 75 метрээс харвадаг. Өнөөдөр Монгол үндэсний сурын харвааны хөгжил өндөр төвшинд хүрч өрсөлдөөн их болж байгаа нь үндэсний сурын дархан мэргэн төрөх боломжгүй болж байна. Үндэсний сурын харваанд ганцхан төрлийн цол олгож байгаа нь харваачдын чансаа, үнэлгээнд анхаарах зайлшгүй шаардлагын улмаас уг төслийг өргөн барих шаардлагатай болжээ.


Хуулийн төслийн зохицуулах харилцаа, хамрах хүрээ, ерөнхий бүтэц. Энэхүү хуулийн төсөлд улсын баяр наадмын үндэсний сурын харваанд III байр эзэлсэн харваачид гоц харваач цол, II байр эзэлсэн харваачид гарамгай харваач цол. Нэг түрүүлсэн харваачид улсын мэргэн, улсын мэргэн цолтон түрүүлбэл улсын хошой мэргэн, улсын хошой мэргэн цолтон түрүүлбэл улсын даяар дурсах мэргэн, улсын даяар дурсах мэргэн цолтон түрүүлбэл улсын дархан мэргэн цол олгохоор хуульчлах нь зүйтэй гэж 2014 оны 11 дүгээр сарын 8-ны өдөр зохион байгуулагдсан харваачдын 15 дугаар ээлжит их чуулганаар шийдвэрлэсэн болно.


Хуулийн төсөл батлагдсаны дараа үүсэж болох нийгэм, эдийн засгийн үр дагаврын талаар. Хуулийн төсөл батлагдсанаар Монгол үндэсний сурын цол чимгийн агууламж сайжирч олон түмний дунд нэр хүнд өсөхийн сацуу монгол түмний соёлын өв болсон үндэсний сурын харвааг сонирхогчдын тоо жилээс жилд нэмэгдэж Монгол Улс даяараа эрийн гурван наадмаа тэгш явуулах боломж бүрдэх болно. Төсөвтэй холбогдсон ямар нэгэн зардал нэмэгдэхгүй болно. 


Хуулийн төсөл нь бусад хууль тогтоомжтой хэрхэн уялдсан тухай. Энэ хуулийн төсөл нь Монгол Улсын Үндсэн хууль болон бусад хууль тогтоомжтой нийцэж байна. 


Ийм танилцуулга хийж байна. Баярлалаа.


Н.Энхболд:  -Баасанхүү гишүүнд баярлалаа. Хуулийн танилцуулга, хууль санаачлагчийн илтгэлтэй холбогдуулаад асуух гишүүд нэрээ өгье.


-Оюун-Эрдэнэ гишүүнээр тасаллаа.


Эрдэнэбат гишүүн асууя.


Д.Эрдэнэбат:  -Баярлалаа. Би ийм юм асуумаар байх юм. Хамгийн эхлээд Энхболд даргаас асуумаар байна. Энэ Үндэсний баяр наадмын тухай хууль гээд нэг энэ хууль баяр наадам, эрийн гурван наадамтай холбоотой юм болгоноор орж ирэх юмаа. Би тэгээд энэ хуулийг шүүмжлээд байгаа юм. Энэ хууль манайд хэрэггүй юм байгаа юм. Энэ чинь бидний үндэсний наадам, өв уламжлал, ёс заншлаараа л явж байгаа байхгүй юу. Тэгээд энийг нэг хуульчлаад, драфтлаад, янз янзын цол чимэг олгуулдаг энэ юм бол би буруу гэж хараад байгаа юм. Тийм учраас би Энхболд даргаас асуумаар байна. Үүнийг дахиж судалж үзээд энэ Үндэсний их баяр наадмын тухай хуулийг хүчингүй болгож болдоггүй юм уу? Тэгээд энэ үндэсний наадам эрхэлдэг манай өөрсдийнх нь Бөхийн холбоо байна, Сурын холбоо байна, Уяачдын холбоо байна. Эдгээр нь өөрсдөө шийддэг бүрэн эрхийг нь өгч болдоггүй юм уу? Энийг заавал ингэж төр. Манай Баасанхүү яг Гончигоо даргыг маань дуурайлаа л даа, бөхийн наана, цаана, цол чимэг олгодог юм руу ингэж харваж орж байгаа байхгүй юу. Тэгэхээр би ингэж хэлэх гэж байгаа юм, өөрсдөө цолоо өгчих л дөө, тэр чимгээ өөрсдөө өгчих л дөө. Юу нь болохгүй байгаа юм бэ? 


Харин тэр шагнал урамшуулах нь ямар зэрэг дэв дээр явдаг юм бэ гэдэг нь төрийн бодлогоор бид нар тэр Ерөнхийлөгчийнхөө зарлигаар зохицуулаад болоод ирсэн, үүгээр л явж байх ёстой байхгүй юу. Тэгээд одоо, цол, сурын харваачдын сумын мэргэн дээр нэг чимэг нэмэхийн тулд энэ хуульд өөрчлөлт оруулж орж ирнэ гэдэг чинь. Энэ чинь миний хувьд асуудал болж байна гэж хараад байгаа юм. Одоо би Шагайн холбоонд байдаг, би шагай харвадаг. Гэхдээ сур, шагай хоёр адилхан, манай холбоо өөрөө өөрсдөө цол чимгээ өгөөд яваад болоод байгаа байхгүй юу. Заавал яах гэж Их Хурал энийг нь барьж авч хийх гээд байгаа юм бэ? Би энийг ойлгохгүй байгаа юм. Тийм учраас, одоо харин би та  хэдэд эсрэгээр нь нэг юм хэлж асууя, болох нь уу, үгүй юу?


Энэ Наадмын тухай хуулийн 9.3 гэдэг энэ цол чимэг олгодог заалтаа хасаад хаячихъя л даа, эсрэгээр нь. Тэгээд та нар тэр цол чимгээ өгөөд яв л даа. Ингэх ийм боломж байдаг юм уу гэдгийг би Сурын холбооны тэргүүлэгч, манай Баасанхүүгээс асуумаар байна. Тийм учраас би энэ дээр зарчмын, яг үнэндээ хэлэхэд эсрэг байр суурьтай байгаа шүү. Энийг бас зөв ойлгоорой гэж хэлье.


Н.Энхболд:  -Уг нь хууль санаачлагчаас асуух ёстой юм. Ер нь Үндэсний их баяр наадмын тухай хууль гээд 2003 онд батлагдсан, одоо бид 14 жил мөрдөх гэж байна л даа. Тэр үеэс эхлээд энэ цолыг олгодог энэ юмнууд хуулиар зохицуулагддаг болчихсон байгаа юм. Би бол бүх гишүүдийн өмнөөс юм уу, Байнгын хорооны өмнөөс хариулахад хэцүү шүү дээ. Хувь хүний байр суурины үүднээс тэр үед заавал ингэж байх шаардлага байгаа юм уу гэсэн байр суурьтай л байсан. Одоо бол Биеийн тамир, спортын тухай хуулийн тухай шинэчилсэн найруулга бас явж байгаа. Энэ хуулийн агуулга бол спортын холбоод энэ цол, зэрэг юмнуудаа олгож байх энэ тал руугаа явж байгаа, тийм төсөл орж ирээд явж байгаа юм билээ.  Гэхдээ одоо нэгэнт ингээд Үндэсний их баяр наадмын тухай хууль маань хүчин төгөлдөр үйлчилж байна. Энэ хуулийг боловсронгуй болгох гэж нэг талаар хэлэх үү дээ, нөгөө талаар бас үндэсний спортын нэг төрлийг тодорхой хэмжээгээр дэмжих ийм санал орж ирж байгаа болохоор бид нар энэ удаа хэлэлцээд явах нь зүйтэй гэсэн ийм байр суурьтай байна.


-Баасанхүү гишүүн ярих юм байвал нэмээд хариулчих.


О.Баасанхүү:  -Баярлалаа. Тэгэхээр 1206 онд Улсын Их Хурал байгаагүй учраас тухайн үед хууль гаргаагүй байх л даа. Яагаад гэхээр энэ бол бид нар Монгол Улсаа тунхаглаад эрийн гурван наадам гээд ингээд үе удам дамжаад ямар ч нийгэм, ямар ч эдийн засаг, ямар ч үедээ бид нар наадмаа тэмдэглээд явж байсан. Энэ үед бол үеийн үед бөх, сур, морь гээд, одоо бол маш их өндөр хэмжээнд хөгжиж байгаа. Хуулиар зохицуулаагүй ийм заалт байгаа асуудал яригдаад өмнөх парламентад Эрдэнэчимэг гээд Их Хурлын гишүүн өргөн баригдаад анхны хэлэлцүүлгээр дэмжигдээд харамсалтай нь эцсийн хэлэлцүүлэг хийж чадаагүй уначихсан юм. Уначихсан гэдэг нь ямар утгатай вэ гэвэл дэгийн хуулиараа буцаахаас өөр арга байхгүй. Тэгээд хуучин хууль санаачлагч маань болон одоо бас энэ Сурын холбооныхон. Яагаад би Сурын холбоотой ойр байгаа вэ гэхээр энэ жилийн наадамд түрүүлсэн хүн нь манай Эрдэнэтийн иргэн байдаг юм. Тэгээд тэр хүмүүс болон тэрний өмнөх түрүүлсэн эмэгтэй нь Архангай аймгийн гээд манай бас нэг танил, миний дотнын хамаатан шахам хүн байдаг юм. 


Тэр хүн Сэлэнгийн хүн шүү дээ, яг харьяаллаар бол Сэлэнгэ рүүгээ, гарлаараа бол Эрдэнэтийнх. Тэгээд тэд нар маань бол энэ хуулийг сайжруулаач ээ гээд санал хүсэлт тавьж байсан юм. Яагаад вэ гэхээр одоо бөхөөр ярих юм бол начин гээд цол чимгээ дуудуулдаг, мориор ярих юм бол айргийн тав гээд насаараа дуудуулдаг. Сур бол эрэгтэйгээс нэг, эмэгтэйгээс нэг. Тэгээд тэр хоёр хүнээ ингээд орхидог. Гэтэл гаднын жуулчид бол өнөөдөр сурыг маш их сонирхож байгаа юм. 


Хавт Хасарын удам гэж яриад. Тэгээд одоо юу гэдэг юм бэ, Солонгос бол байт сураа нэгдүгээрт тавьдаг, Япон бол жүдогоо нэгдүгээрт тавьдаг. Хуулиараа дэмжээд яваад байна шүү дээ. Тэгэхээр бид нар яагаад энэ эрийн гурван наадмаа монголчууд бид нар энийгээ дэмжээд ингээд явахад. Бид нар бас монгол хүмүүс нэг онцлогтой хуультай байя гэдэг утгаараа бас ингэж бодоод байгаа юм гээн утгаараа энийг оруулж байгаа шүү. Би бол энэ утгаар нь маш сайн дэмжиж байгаа гэж ойлгож байна. Та бүхэн маань бас хэлэлцээд дэмжээд яваач ээ гэдэг хүсэлтэй байна. Баярлалаа.


Н.Энхболд: -2 дугаар микрофон өгөөрэй, Сурын холбооны ерөнхий нарийн бичгийн дарга Хүрэлбаатар хариулж байна.

Б.Хүрэлбаатар:  -Сайн байцгаана уу, та бүхэнд энэ өдрийн мэндийг хүргэе. Монголын Үндэсний сурын холбоо 1940 онд үүсгэн байгуулагдсан, тэгээд 2003 он хүртэл Сурын холбоо өөрсдөө цол зэргээ өгдөг байсан. 2003 оноос эхлэн Монгол Улсын Ерөнхийлөгчийн зарлигаар Монгол Улсын мэргэн цол олгогдож явж байгаа. Энэ бол ерөөсөө үндэсний спортоор хичээллэж байгаа энэ тамирчдыг маш их, үндэсний спорт руугаа хошууруулах маш том алхам болсон гэж харж байгаа юм. Тэгээд өнөөдрийн барьж байгаа хууль дээрээ бид нар II, III байрныхаа үндэсний спортын цолтой болъё гэсэн байгаа юм. 1950 оноос эхлээд спортын цол зэргийг өгдөг байсан үе эхэлсэн. Энэ спортын цол, зэрэг өгч эхэлснээс одоо өнөөдрийн байдлаар 510 гаруй спортын цол зэрэг хүртсэн байдаг. Иймээс спортын дэд мастер 128, спортын мастер 171, спортын мастер, аймгийн мэргэн 131 төрөн гарсан байгаа. Монгол Улсын мэргэн 102 төрөн гарсан байдаг.

Тэгээд энэхүү хуулийн төсөл маань одоо яг манай сурын холбоо харваачдынхаа чуулганаар 14, 15 дугаар чуулганаар үүнийгээ бас хэлэлцээд бид нар бараг яг хуулийн төслөө оруулж батлуулахын тулд бид нар бараг 7 дахь жилдээ явж байна. Энэ бүгдийг маань дэмжээд явчихвал та бүгдэд баярлах байна.

Д.Эрдэнэбат: -Та нар өөрсдөө хийчхэж болдоггүй юм уу?

Б.Хүрэлбаатар:  -Энэ маань 2003 он хүртэл өөрсдөө өгөгдөөд явж байсан. Хуультай болохоор болохгүй л дээ.

Н.Энхболд:  -Оюун-Эрдэнэ гишүүн асууя. 

Л.Оюун-Эрдэнэ:  -За яах вэ, энэ дахиад л нөгөө  57 хуульд нэмэлт, өөрчлөлт оруулахаар байгаад ингээд Ерөнхийлөгч маань оролцохгүй юм байхгүй болчихсоны  нэг жишээ л дээ. Зөв зүгээр, монголчууд уул нь баяр наадмаа хийдэг л байсан юм. Тэгсэн чинь аваачаад барилдаагүй байхад нь бөхчүүдэд цол өгөөд, хэзээний ч билээ, наадам дээр зүүний магнай, барууны магнайгаа булаацалдаад бараг наадам эхлэхгүй хэмжээнд хүрсэн. Одоо ингээд Их Хурлаар шагайн харваатай холбоотой гээд ингээд асуудал оруулж ирж байна. Одоо тэгээд хууль нь ийм юм чинь энийг дэмжихгүй байгаад ч яах вэ. Тэгээд дэмжээд л явах болох байх л даа.

Гэхдээ хууль санаачлагчийн хувьд Баасанхүү гишүүн та өөрөө хуульч хүн, Баяр наадмын хуулийг цогцоор нь авч үзэж болдохгүй юм уу? Дараа нь бас ингээд морин уяачдын холбоо гээд, тэгээд дахиад бөхчүүдээс маань санал гээд ингээд явсаар байтал чинь баяр наадам хийж байгаа спортын хороодод маань спортын төв байгууллагад маань ямар ч эрх мэдэл үлдэхгүй, бүгдийг нь Монгол Улсын Ерөнхийлөгчийн Тамгын газар, эсхүл Улсын Их Хурал чинь авч шийддэг болох нь байна шүү дээ, яваандаа.

Ийм байдлыг бид нар хараад улам л төр өөр дээрээ булуу хураагаад яваад л байдаг. Баяр наадмын хууль нь хэлэлцэх тал дээр Улсын Их Хурал зайлшгүй хэлэлцэхгүй бол болохгүй гээд байдаг. Тэгсэн чинь Эрдэнэтийнх нь асуудал нь Их Хурлаар хэлэлцэхгүй ороод явчхаж болдог ийм асуудал үүсээд байдаг. Тэгээд, төр оролцох юм, оролцохгүй юмаа жаахан эрэмбэлж, ер нь дараагийн 25 жилийг жаахан цогцоор нь авч үзэхгүй бол ингээд нэг, хоёр, гурав, дөрөв ийм янз бүрийн хууль баталсаар явтал бас ингээд асуудлууд үүсээд байгаа юм.

Түрүүчийн зүйл дээр ч гэсэн бас Төрийн байгуулалтын байнгын хорооны даргаас миний бас асууя, санал хэлье гэж бодож байсан зүйл, жишээлбэл, яагаад Үндсэн хууль зөрчиж магадгүй ийм хуулийн заалт явсаар байгаад Төрийн байгуулалтын байнгын хороогоор орж иртлээ хэлэлцэх шатандаа орчхов гэдэг нь их сонин байгаа юм л даа. Яахаараа энд Улсын Их Хурлын Тамгын газар ажилладаггүй юм бэ, яахаараа энд Хууль зүй, дотоод хэргийн яам ажиллахгүйгээр өнөөдөр парламентын төвшинд орж ирээд маргаан болтол ингээд явчихдаг юм бэ? Их Хурлын гишүүн бүхэн өөрийн хоббигоороо хууль санаачлаад, хууль санаачлахгүй бол болохгүй байгаа ч юм шиг сэтгэгдэл төрөөд ингээд яваад байж бас болохгүй л дээ. Хууль санаачилна, хүний амьдралын хэм хэмжээ зохицуулна гэдэг бол хобби биш ээ. Энэ бол судлагдах ёстой зүйл, хэлэлцэгдэх ёстой зүйл ээ. Маш их хатуу шалгуур дааж байж Байнгын хороогоор Улсын Их Хурлын нэгдсэн чуулган руу энэ хуулиуд ордог байх ёстой юм, уул нь. 

Үүнийг бас цогцоор нь авч үзэхгүй бол тэгээд л нэг хүний хууль, хоёр хүний хууль, энэ миний хууль байгаа юм, найзыгаа дэмжээрэй, энэ миний хууль байгаа юм, тэрийгээ дэмжээрэй гэж явсаар байтал чинь Монгол Улсын амьдралын энэ хэм хэмжээ чинь зохицуулагдахгүй байгаа хуулиар зохицуулах гэж оролдоод хууль хэрэгжихгүй байх, хуулийн засаглал гэдэг ардчиллын үнэт зүйл чинь өөрөө алга болоод байна. Энэ зүйлийг бас цогцоор нь харж үзээсэй. Бас энэ зарчмыг илэрхийлдэг гишүүний хувьд зөвхөн яг Эрдэнэтийн асуудал гэдэг тойргийн асуудлаасаа илүүтэйгээр ер нь энэ улсын эрх зүйт төрийн тогтолцоо гэдэг талаас нь та харж энэ дээр ажиллавал зүгээр болов уу гэж бодож байна.

Н.Энхболд:  -Санал хэлчихлээ дээ. Таны өөрийн хуультай холбоогүй юм байна.

Асуулт тавьж, хариулт авч дууслаа, гишүүд. Хуулийн төслийг хэлэлцэхтэй холбогдуулаад санал хэлэх гишүүд байна уу?

Баасанхүү гишүүн.

О.Баасанхүү:  -Баярлалаа. Би бас зарим нэг нэгэн гишүүддээ зөв ойлголт өгмөөр байна. Энэ тойргийн тухай биш ээ. Ер нь хууль гэдэг чинь амьдралаасаа л ургаж гардаг зүйл шүү дээ. Одоо жишээлбэл, би юу гэдэг юм бэ, машин мэдэхгүй байж машины хууль, онгоц мэдэхгүй байж онгоцны хууль ч гэдэг юм уу, тэрэнтэй адилхан биш. Тэр салбарынхан өнөөдөр юу гэдэг юм бэ, санал гаргаад тэр саналыг нь өнөөдөр хууль санаачлагч өргөн бариад явах, бид нарын төлөөллийн ардчиллын чинь гол хэлбэр нь л энэ л дээ. Энэ утгаараа өнөөдөр юу гэж хэлж байгаа вэ гэвэл Сурын холбооныхны зүгээс өнөөдөр энэ нөхцөл байдлуудаа яриад би Улсын Их Хурлын гишүүний хувьд одоо ний нуугүй хэлэхэд эрийн гурван наадмын сурын чиглэлийг нь дэмжээд явж байгаа. Гэхдээ та бүгд маань бас дэмжвэл адилхан дэмжээд явж байгаа гэсэн үг.

Ер нь энэ баяр наадмын тухай хууль зөв, буруу эсэх энэ асуудал бол бид нар жичдээ ярих асуудал байхыг үгүйсгэхгүй. Гэхдээ 94 жилийн туршид ганцхан эмэгтэй цол дархан мэргэн гэдэг цолоос өөр цол авч үзээгүй гэдэг бол бас их харамсалтай байгаа юм л даа. Тэгээд энэ спортоо бид нар олон түмэнд сурталчилж, аялал жуулчлал авчрах. Тэгээд эрийн гурван наадмаа бид нар спорт, спортоос илүү онцгойлж бас хүндэтгэж явдаг гэдэг эр хүний бахархал болсон тэр зүйлүүд олон зүйл байдаг учраас бид нар өнөөдөр энийг бас дэмжээд явчихсан нь зөв байх. Тэгээд энэ дотор байгаа цол молуудыг би зохиосон биш, энэ бас л түүхэн эх сурвалж зэргээсээ хараад сурын холбооныхон маань оруулж ирж байгаа шүү гэдгийг бас онцгойлон авч үзээч ээ гэж хүсэж байна. Тэрнээс биш хүн ингээд л гарамгай харваач болгочихъё гээд ингээд хууль бичигддэггүй шүү дээ, ард түмээн. За, баярлалаа.

Н.Энхболд:  -Оюун-Эрдэнэ гишүүний тавьж байгаа асуудал бас зөв асуудал. Ер нь хуулийг боловсруулах, хуулийг Улсын Их Хуралд өргөн мэдүүлэх, хэлэлцэх эхлэх юмнууд их нарийн шалгууртай байх хэрэгтэй. Үүнтэй бүрэн дүүрэн санал нэг байна. Гэхдээ Улсын Их Хуралд нэгэнт өргөн мэдүүлчихсэн, хүлээгээд авчихсан бол бид нар тэрийг хэлэлцээд л буцаах уу, цаашаа явах уу гэдгээ л шийдэх ёстой. 1 сарын 1-ээс эхлээд шинэ хууль үйлчилж эхэлсэн, Хууль тогтоомжийн тухай хууль. Энэ хуулиар бол энэ шалгуур үзүүлэлтүүд бүрдэл хэсгийг нь шалгах, бусад хууль тогтоомжтой нийцэж байна уу, үгүй юу, Үндсэн хуультай нийцэж байна уу, үгүй юу гэдгийг илүү их нарийвчилж үзэж шалгаж, Их Хуралд орохоос нь өмнө буцаах ийм боломж бас бүрдэж байгаа. Үүнийг манай Их Хурал, ялангуяа Тамгын газар маань их сайн анхаарах хэрэгтэй. Тэгэхгүй бол саяынх шиг асуудлууд гараад байна шүү дээ. Яагаад ийм асуудал ингээд, анхнаасаа бараг Үндсэн хууль зөрчсөн гэдэг нь энгийн нүдээр хүртэл ойлгомжтой байхад Их Хурал дээр ороод ирчихсэн маргаан үүсээд яваад байна вэ гэж асуух бол зайлшгүй гарах ёстой л асуудал.

Одоо цаашдаа хуулийг боловсруулж байгаа, өргөн мэдүүлж байгаа, хүлээн авч байгаа бүх субъектууд шинээр гарсан Хууль тогтоомжийн тухай хуулийг маш чанд мөрдөж ажиллах хэрэгтэй. Энэ дээр ялангуяа Төрийн байгуулалтын байнгын хороо анхаарал тавьж ажиллана гэдгийг хэлье.

Асуулт, санал дууссан. Одоо санал хураалт явуулна. 

Баасанхүү гишүүний өргөн мэдүүлсэн Үндэсний их баяр наадмын тухай хуульд нэмэлт, өөрчлөлт оруулах тухай хуулийн төсөл болон  хамт өргөн мэдүүлсэн Үндэсний их баяр наадмын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслийг хэлэлцэх нь зүйтэй гэсэн саналаар санал хураалт явуулъя.

13 гишүүн орж 12 гишүүн дэмжиж, хэлэлцэх эсэхийг дэмжлээ. 92,3 хувиар энэ санал дэмжигдлээ.

Байнгын хорооноос санал, дүгнэлт гарна. Санал, дүгнэлтийг Их Хурал дээр танилцуулах гишүүн, Сумъяабазар гишүүн танилцуулчихъя. Үндэсний спортын тухай хууль явж байна.

Энэ асуудлыг хэлэлцэж дууслаа, баярлалаа.

Дараагийн асуудалдаа оръё.

Гурав. Зөвлөлдөх санал, асуулгын тухай болон холбогдох бусад хуулийн төслүүд. Улсын Их Хурлын гишүүн Занданшатар нарын 30 гишүүн өнгөрсөн оны 12 сарын 26-ны өдөр өргөн мэдүүлсэн. 

Бид нар анхны хэлэлцүүлэг хийнэ. Ажлын хэсэгт, энэ хуулийн төсөл дээр ажилласан ажлын хэсгийн дэд хэсгийн бүрэлдэхүүнд орсон  Легитимус компанийн гишүүн, хуульч  Ж.Нарантуяа, Н.Лувсанжав. MMCG гэдэг компанийн хүн байна уу, Амгаланбаатар гэж? Зөвлөлдөх ардчилал төвийн зөвлөх Амарзаяа гэж хүн ирсэн байна уу?

Нарантуяа, Лувсанжав нар дэд хэсгийн гишүүд хүрэлцэн ирсэн байна.

Байнгын хорооноос томилсон ажлын хэсэг гарсан. Ажлын хэсэг ажиллаад зарчмын зөрүүтэй саналуудын томьёолол гаргасан байгаа. Зарчмын зөрүүтэй саналаар санал хураалт явагдана, анхны хэлэлцүүлэг. Хэлэлцэх эсэхийг нь шийдчихсэн, одоо анхны хэлэлцүүлэг явж байна.

Байнгын хороонд өгсөн мэдээллээр ажлын хэсэг гурван удаа хуралдсан гэсэн, өнөөдөр сүүлийн удаа бас хуралдсан байх ёстой. Ингээд саналууд орж ирж байна.

Зарчмын зөрүүтэй саналууд гишүүдэд тараасан уу? 22 санал байна. Гишүүд зарчмын зөрүүтэй саналаа бичгээр энэ ажлын хэсгийн санал дээр нэмж ирүүлж болно.

Нэг.ЗӨВЛӨЛДӨХ САНАЛ АСУУЛГЫН ТУХАЙ ХУУЛИЙН ТӨСЛИЙН ТАЛААРХИ АЖЛЫН ХЭСГИЙН САНАЛЫН ТОМЬЁОЛЛУУД

1.Төслийн 1.1 дэх хэсгийн "төрийг удирдах хэрэг, гарах шийдвэрт" гэснийг "төрийн үйл хэрэгт зөвлөлдөх арга хэлбэрээр" гэж өөрчлөх.

Санал хураалт явж байна.

13 гишүүн санал хураалтад оролцож 8 дэмжиж 61,5 хувиар санал дэмжигдэж байна.


2.Төслийн 2.1 дэх хэсгийн "Хууль тогтоомжийн тухай хууль3, Захиргааны ерөнхий хууль4, Нийтийн сонсголын тухай хууль5," гэснийг хасах.

Санал хураалт.

12 гишүүн санал хураалтад оролцож 10 дэмжсэн байна, 83,3 хувиар санал дэмжигдэж байна.


3.Төслийн 3.1.1 дэх заалтын "асуудлаар" гэсний дараа "энэ хуулийн 3.1.3-т заасан этгээд" гэж нэмэх.

Санал хураалт.

10 гишүүнээс 8 дэмжиж 80 хувиар санал дэмжигдэж байна.


4.Төслийн 3.1.3 дахь заалтын "хуулиар олгосон бүрэн эрхийнхээ дагуу нийтээр дагаж мөрдөх захиргааны хэм хэмжээ тогтоосон акт гаргах эрх бүхий" гэснийг "хуулиар тусгайлан олгосон бүрэн эрхийн дагуу захиргааны хэм хэмжээний акт гаргах нийтийн эрх зүйн бусад" гэж өөрчлөх.

Санал хураалт.

10 гишүүнээс 8 дэмжиж 80 хувиар санал дэмжигдлээ.


5.Төслийн 5 дугаар зүйлд доор дурдсан агуулгатай 5.2 дахь хэсэг нэмэх:

"5.2.Энэ зүйлийн 5.1-д заасан зарчмыг зөрчиж зөвлөлдөх санал асуулгын үр дүнд нөлөөлөх, санал асуулгын дүнг санаатайгаар гуйвуулахыг хориглоно."

Санал хураалт.

6.Төслийн 6.1.3 дахь заалтын "ерөнхий болон" гэснийг хасах.

Санал хураалт.

11 гишүүнээс 9 дэмжиж 81,8 хувиар санал дэмжигдсэн байна.


7.Төслийн 6.3 дахь хэсгийг доор дурдсанаар өөрчлөн найруулах:

"6.3.Шийдвэр гаргах эрх бүхий этгээд энэ хуулийн 6.1-д зааснаас бусад асуудлаар зөвлөлдөх санал асуулгыг санаачлан явуулж болно." 

Санал хураалт.

11 гишүүнээс 9 дэмжсэн байна, 81,8 хувиар санал дэмжигдлээ.


8.Төслийн 7.3 дахь хэсгийг хасах.

Санал хураалт.

11-ээс 9, 81,8 хувиар санал дэмжигдэж байна.


9.Төслийн  8 дугаар зүйлд доор дурдсан агуулгатай 8.7 дахь хэсэг нэмж, дугаарыг өөрчлөх:

"8.7.Ирүүлсэн саналын дагуу нэр дэвшигчийн жагсаалт үйлдэж  олон нийтэд мэдээлнэ."

Санал хураалт.

11-ээс 9 дэмжсэн байна, 81,8 хувиар санал дэмжигдэж байна.


10.Төслийн 8 дугаар зүйлд доор дурдсан агуулгатай 8.9 дэх хэсэг нэмж, дугаарыг өөрчлөх: 


"8.9.Зөвлөлдөх зөвлөлийн бүрэлдэхүүнийг томилохдоо эрх бүхий этгээд бүрэлдэхүүнийг сонгох болсон үндэслэл, шалтгааныг дурдаж олон нийтэд мэдээлнэ."

Санал хураалт.

11-ээс 10, 90,9 хувиар санал дэмжигдэж байна.


11.Төслийн 8.13 дахь хэсгийн "үйл ажиллагаа явуулах нөхцөлөөр хангаж, ажлын албаны үүргийг хэрэгжүүлнэ" гэснийг "ажлын албаар хангаж, үйл ажиллагаа явуулах нөхцөлийг бүрдүүлнэ" гэж өөрчлөх.

Санал хураалт.

11-ээс 10, 90,9 хувиар санал дэмжигдэж байна.

12.Төслийн 10.1 дэх хэсгийн "боловсруулах" гэснийг "батлах" гэж, 10.2 дахь хэсгийн "боловсруулахад" гэснийг "батлахад" гэж тус тус өөрчлөх. 

Санал хураалт.

11-ээс 10, 90,9 хувиар санал дэмжигдлээ.

13.Төслийн 10.3 дахь хэсгийн "хөндлөнгийн бие даасан, хараат бус мэргэжлийн" гэснийг, 11.11 дэх хэсгийн "мэргэжлийн" гэснийг "статистикийн" гэж тус тус өөрчлөх.

Санал хураалт.

11-ээс 10 дэмжсэн байна. 90,9 хувиар санал дэмжигдэж байна.

14.Төслийн 10.4 дэх хэсгийн "Зөвлөлдөх зөвлөл энэ хуулийн 10.3-т заасан мэргэжлийн байгууллагыг" гэснийг "Зөвлөлдөх зөвлөл энэ зүйлийн 10.3-т заасан ажлыг хөндлөнгийн, бие даасан, хараат бус, мэргэжлийн байгууллагаар гүйцэтгүүлж болох бөгөөд түүнийг" гэж өөрчлөх.

Санал хураалт.

10-аас 8 дэмжсэн байна. 80 хувиар санал дэмжигдэж байна.

15.Төслийн 11.1, 12.1 дэх хэсгийн "энэ хуулийн 10.5-д заасан мэргэжлийн" гэснийг "энэ хуулийн 10.3-т заасан статистикийн" гэж тус тус өөрчлөх.

Санал хураалт.

15 дугаар саналаар дахиад сана хураана, техникийн саатал гарч байна.

10-аас 9 гишүүн дэмжиж, 90 хувиар энэ санал дэмжигдлээ.

16.Төслийн 11.5 дахь хэсгийн "Улсын Их Хурлаас" гэснийг "Үндэсний статистикийн хорооноос" гэж өөрчлөх.

Санал хураалт.
10-аас 7 дэмжиж, 70 хувиар санал дэмжигдлээ.

17.Төслийн 11.10.5 дахь заалтын ", дүрсний" гэснийг, "дуу," гэснийг тус тус хасах.
Санал хураалт.
10-аас 9 дэмжсэн байна. 90 хувиар санал дэмжигдэж байна.

18.Төслийн 11.11 дэх хэсэгт "Энэ зүйлийн 11.4-т заасан зөвлөлдөх санал асуулгын санал авах хуудас дахь мэдээлэл нууц байна." гэж нэмэх.

Санал хураалт.
11-ээс 9 дэмжиж, 81,8 хувиар санал дэмжигдлээ. 

19.Төслийн 11 дүгээр зүйлд доор дурдсан агуулгатай 11.15 дахь хэсэг нэмэх:
"11.15.Энэ хуулийн 11.10.4 дэх заалтад заасан хөтлөгч нь өөрийн байр сууриа илэрхийлэх, өөр мэдээлэл өгөх зэргээр хэлэлцүүлэгт оролцож нөлөөлөхийг хориглоно."
Санал хураалт.
11-ээс 9, 81,8 хувиар санал дэмжигдэж байна.

20.Төслийн 13.1 дэх хэсгийг доор дурдсанаар өөрчлөн найруулах:
"13.1.Зөвлөлдөх санал асуулга явуулахтай холбогдон гарах зардлыг доор дурдсан эх үүсвэрээс санхүүжүүлнэ:

13.1.1.улсын төсөв;

13.1.2.орон нутгийн төсөв;


13.1.3.энэ үйл ажиллагааг дэмжиж байгаа ашгийн бус байгууллагын дэмжлэг."
Ажлын хэсгээс нэг асуулт байна. Энэ чинь бусад гээд явж байсан санах юм, хуулийнхаа төсөл дээр? Тэгээд үүнийг, энэ үйл ажиллагааг дэмжиж байгаа ашгийн бус байгууллагын дэмжлэг гэдэгт юу оруулах. Зарчмын хувьд ямар өөрчлөлт оруулна гэж ийм томьёоллоор сольсон юм бэ?
-Баасанхүү гишүүн.
О.Баасанхүү: -Баярлалаа. Бусад гээд байсан юм, тэгээд бусад гэнгүүтээ би ажлын хэсгийн гишүүний хувьд ажлын хэсгийн хуралдаан дээр энэ дотор тэгээд компанийн санхүүжилтээр юм уу, ашгийн байгууллагуудын санхүүжилтээр хийх үү гэдэг асуулт асуусан юм. Тэгэхээр, үгүй, энэ бол ямар нэгэн компанийн байгууллага байж болохгүй, харин гадаад, дотоодын дэмжлэг тусламжаар бас тодорхой хэмжээний төслийн санхүүжилт байхыг үгүйсгэхгүй гэсэн юм. Тэгээд гадаад, дотоод гээд тавьчихаар л донор гэхээр энэ чинь гаднын гэдэг асуудал гарах учраас ашгийн бус буюу төрийн бус байгууллага зөвлөлдөх санал асуулгыг дэмжин санхүүжилт гаргалаа гэвэл тэр санхүүжилтээр нь бас дэмжих бололцоотой байх талтай гэдэг утгаар нь энэ үгээр зарчмын санал оруулсан юм. Ийм нөхцөл байдал байгаа юм.
Н.Энхболд:  -Тодруулах зүйл байна. Шашны байгууллага энд орох уу? Энэ лобби гэж тооцогдох уу? Зөвлөлдөх санал асуулга чинь бас ямар нэгэн асуудлыг урагшлуулахын төлөө явуулж байгаа үйл ажиллагаа шүү дээ. Тэгэхээр энэ дээр ер нь ийм заалт хэрэг байна уу, үгүй юу? Манайд өнөөдөр лоббины тухай хууль байхгүй. Энэ бол өөрөө чухал асуудлуудыг ярьдаг, шийддэг. Төрийн шийдвэр гаргахад тодорхой хэмжээгээр үндэс болдог ийм зүйлүүд. Тэгэхээр тийм юм бол улсын төсөв, орон нутгийн төсвөөрөө л явна биз. Заавал төсөв, эсхүл ямар нэгэн тийм гадна, дотнын элдэв байгууллага байх шаардлага байна уу, үгүй юу гэдэг асуудал бас байна шүү. Энэ дээр ямар бодолтой байна вэ, хууль санаачлагчид, ажлын хэсэг?
-Баасанхүү гишүүн. Дараа нь ажлын хэсгээс Лувсанжав хуульч.
О.Баасанхүү:  -Баярлалаа. Би бусад гэдэг дээр оруулсан болохоор хариулаад тэгээд ажлын хэсэг нэмээд хариулчхаасай гэж бодож байна. Нэгдүгээрт нь, шашны байгууллага орохгүй. Яагаад гэвэл Төр, сүм хийдийн тухай хууль дээр шашны байгууллага нь улс төрийн аливаа үйл ажиллагаанд оролцохыг хориглосон байдаг. Тэр утгаараа бол шашны байгууллага автоматаар энд орохгүй гэсэн үг.
Хоёрдугаарт нь, ашгийн бус гэдэг утгаараа зөвхөн төрийн бус байгууллага гэж ойлгож байгаа юм. Хүмүүнлэгийн үйл ажиллагаа явуулдаг байгууллага бас орохгүй гэж би хувьдаа харж байгаа юм. Гэхдээ манай ажлын хэсэг энэ дээр бас ямар байр суурьтай байгаагаа тодруулчихна биз. Шашных бол ямар ч гэсэн орох бололцоогүй.
Н.Энхболд:  -Дэд хэсгээс хариулах уу? 
-Лувсанжав, Нарантуяа хариулах юм байна уу?
2 дугаар микрофон өгчих дөө.
Н.Лувсанжав:  -Ер нь шашны байгууллага төр, шашны үйл ажиллагаа тусгаар гэдэг утгаар орох боломж нь хаагдсан байгаа байх л даа. Гэхдээ зүгээр, ашгийн бус байгууллага гэчихээр бас жаахан явцуурчих тал байж магадгүй. Ер нь зарчмын хувьд ерөөсөө энэ санал асуулгыг зөвхөн төсвөөрөө шийдэж байя. Төсөвт ямар байдлаар нөгөө байгууллага нь хандив өгөх юм, ямар зорилгоор өгөх юм бэ гэдэг нь жичдээ Төсвийнхөө хуулиар явна биз. Тийм учраас энэ 3 дахь хэсгийг бүр хасчихсан ч болох талтай л даа.
Н.Энхболд:  -Би бол тэгж бодоод байна. Бусад гэхээр, энэ үнэхээр өнөөдөр албан ёсоор лобби явуулах тийм эрх зүйн орчин манайд байхгүй, тийм ээ. Гэхдээ л хөндлөнгийн байгууллага энд орж ирэн төрийн шийдвэр гаргах зүйлд тодорхой хэмжээгээр үндэс болох ийм асуудлыг хэлэлцэх, ярилцах, зөвлөмж юм гарах энэ тохиолдолд миний бодол бол үүнийг нь хасчихаад явбал яасан юм бэ гэсэн саналтай байна. Тэгэх үү?
Тэгвэл би саналаа ингэж. 
13.1.1.улсын төсөв;
13.1.2.орон нутгийн төсөв гэдгээр явчихъя. Бусад гишүүд санал гаргавал гаргаад явна биз. Үүнийг хасаад саяынхаар санал хураалт явуулъя.

Санал хураалт.
11 гишүүнээс 8 дэмжсэн байна. 72,7 хувиар энэ санал дэмжигдэж байна.
21.Төслийн 13.2, 13.3, 13.4 дэх хэсгийг тус тус хасах

Санал хураалт.

11 гишүүнээс 10 дэмжсэн байна. 90,9 хувиар санал дэмжигдлээ.

22.Төслийн 14.1 дэх хэсгийн "хуулийг зөрчсөн этгээдэд холбогдох хуульд" гэснийг "хуулийн 5.2, 11.14-т заасныг зөрчсөн этгээдэд холбогдох хууль тогтоомжид" гэж өөрчлөх.

Санал хураалт.
11 гишүүнээс 10 дэмжсэн байна. 90,9 хувиар санал дэмжигдлээ.
Хоёр дахь саналын томьёоллууд байна.
Хоёр.МОНГОЛ УЛСЫН ҮНДСЭН ХУУЛЬД НЭМЭЛТ, ӨӨРЧЛӨЛТ ОРУУЛАХ ЖУРМЫН ТУХАЙ ХУУЛЬД НЭМЭЛТ ОРУУЛАХ ТУХАЙ ХУУЛИЙН ТӨСЛИЙН ТАЛААРХИ АЖЛЫН ХЭСГИЙН САНАЛЫН ТОМЬЁОЛОЛ

1.Төслийн гарчгийн "нэмэлт" гэснийг "нэмэлт, өөрчлөлт" гэж өөрчлөх.

Санал хураалт.

11-ээс 10 дэмжсэн байна. 90,9 хувиар санал дэмжигдлээ.


2.Төслийн 1 дүгээр зүйлийн 2 дахь хэсэг буюу 5.3.3 дахь заалтын “дүнгээр" гэсний дараа “энэ хуулийн 5.2.3-т заасан асуудлаар” гэж нэмэх.

Санал хураалт.

11-ээс 9 дэмжсэн байна. 81,8 хувиар санал дэмжигдэж байна.


3.Төслийн 2 дугаар зүйлийн "Тавдугаар зүйлийн 4 дэх хэсэг" гэснийг "Тавдугаар зүйлийн 1-3 дахь хэсэг" гэж, "Дөчин нэгдүгээр зүйлийн 1 дэх хэсэг" гэснийг "Дөчин нэгдүгээр зүйлийн 2 дахь хэсэг" гэж тус тус өөрчлөх.


Санал хураалт.

11-ээс 8 дэмжсэн байна. 72,7 хувиар санал дэмжигдэж байна.


Ажлын хэсгээс гарсан зарчмын зөрүүтэй саналуудаар санал хурааж дууслаа.


Одоо хуралдаанд оролцож байгаа гишүүдээс ирүүлсэн саналаар санал хураалт явуулна.


Ж.Мөнхбат гишүүний гаргасан санал байна. Төслийн 13 дахь хэсгийн “улс” гэсний өмнө “шаардлагатай тохиолдолд” гэж нэмэх.


Асуулт, тайлбар байна уу?


Байхгүй бол санал хураалт.


Санал хураалт явуулъя. Төсөвтэй холбоотой асуудал юм байна. Шаардлагатай гэж үзвэл тэр зөвлөлдөх санал асуулгыг нь төсвөөс гаргана, шаардлагагүй гэж үзвэл төсвөөс мөнгө гаргахгүй гэсэн ийм санал бололтой юм байна  шүү. Тайлбар байна уу гэж асуусан, гишүүдээ санал, асуулт гарсангүй. 


-Тэндээс ажлын хэсэг Лувсанжав хэлэх юм байна уу?


Н.Лувсанжав:  -Улс орон нутгийн төсвөөс гэж түрүүн хэлсэн шүү дээ. Саяын санал чинь шаардлагатай гэж үзвэл гэхээр төсвөөс биш эх үүсвэрээр болно гэсэн ийм юм гарч байгаа юм.

Н.Энхболд:  -Хуулийнх нь заалт 13.1 дэх заалтыг аваад ир дээ. 13.1 өөрчлөгдөөд сая бид нар зөвхөн хоёр юугаар гээд хураасан. Тэгэхээр энэ чинь бүхэлдээ байхгүй болчихсон юм чинь.

-Саяын санал хураалт бол, таны санал бол түрүүн санал хураахад 13.1 гэдэг заалт нь өөрчлөгдөөд тэгээд улсын төсвөөс, орон нутгийн төсвөөс гэдэг ийм заалт орчихсон учраас сая санал хураалгах шаардлагагүй болчихож байгаа юм. Тэгээд олон улсын байгууллага гээд бүх юмнууд нь өнгөрсөн.

Ж.Мөнхбат:  -Наадах чинь тэгэхээр санал асуулгад оролцож байгаа бүх хүмүүсийн зардлыг төр даах болчихож байгаа байхгүй юу. Тэгэхээр төсөв дээр хүндрэл учрах гээд. Шаардлагатай тохиолдолд гээд.

Н.Энхболд:  -Шаардлагатай тохиолдол гэдгийг чинь зөвлөлдөх санал асуулга явах нь шаардлагатай юу, үгүй юу гэдгийг нь л тодорхойлно шүү дээ. Нэгэнт явуулна гэчихсэн бол одоо энэ хуулиар төсвөөс, орон нутгаас зардал гарч л таарна, тийм биз? Тэгж ойлгож явж байгаа.

Ж.Мөнхбат: -Жишээлбэл, нэг аймаг 20 сумтай байлаа, сум, сумаас 10 юу 20 хүн авчирлаа, ингээд 200 хүний хоол, зочид буудал, ирж, очих зардалд 50-100 сая төгрөг гаргах болчихож байгаа юм. Наадах чинь хязгаарлая гээд би уг нь гишүүдтэй ярьсан байсан.

Н.Энхболд:  -Тэгвэл санал хураачихлаа л даа. Түрүүн 13.1-ээр санал хураалт явагдчихсан. Одоо эцсийн хэлэлцүүлэг дээр юм уу, дахиж босгож ирэх тухай хоорондоо дахиж ярилцах тухай асуудал гарч байна. Нээлттэй үлдлээ. Дахиад санал дэвшүүлэхэд. Анх Засгийн газар оруулж ирэхдээ энэ дээрээ зардал, төсөвтэй холбоотой юмнуудаа бодолцох л ёстой байсан даа. Саналаа өгөхдөө.

Ж.Мөнхбат: - Санал дээрээ биччихсэн байхгүй юу.

Н.Энхболд:  -Тэгвэл эцсийн хэлэлцүүлэг дээр хэдүүлээ ярья даа. Та ажлын хэсэгтэй сайн зөвлөлдөөрэй.

Энэ дээр дугаар өөрчлөх саналууд байна. Үүнийг нь би гаргачихъя. Гишүүд анхаарч байгаарай.

1 дүгээр зүйлийн 1 дэх хэсэг дээр 5 дугаар зүйлийн 5.2.3 дахь заалт гэснийг 5 дугаар зүйлийн 5.3.3 дахь заалт гэж дугаарыг нь өөрчлөх ийм санал байна.

Санал хураалт явуулъя.

Түрүүчийн Мөнхбат гишүүний гаргасан зарчмын зөрүүтэй саналаар санал хураасан. Тэр дүн хүчингүй шүү.

Өөр санал байна уу?

Ажлын хэсгээс гарсан болон гишүүдээс гарсан зарчмын зөрүүтэй саналуудаар санал хурааж дууслаа. Анхны хэлэлцүүлэг хийлээ. 

Байнгын хорооны санал, дүгнэлт гарна. Санал, дүгнэлтийг Ундармаа гишүүн чуулганы хуралдаан дээр танилцуулчих уу?
Баярлалаа, энэ асуудал дууслаа.

Дараагийн асуудалдаа оръё.

Дөрөв. Байнгын хорооны 2016 оны 7 тоот тогтоолын хэрэгжилтийн талаарх танилцуулга байгаа.

Үндэсний олон нийтийн радио, телевизийн Үндэсний зөвлөлд хандаж Байнгын хорооноос гаргасан зөвлөмж, тогтоол байгаа. Үүний дагуу олон нийтийн радио, телевизийн үндэсний зөвлөлөөс манайд хэрэгжилтийн талаархи танилцуулга, хариултууд ирүүлсэн байгаа.

Танилцуулгыг гишүүдэд тарааж өгсөн. Гишүүд танилцсан байгаа. 

Асуулт, санал байвал хэлье. Ер нь бол Байнгын хорооноос томилогдсон ажлын хэсэг шалгалт хийгээд холбогдох зөвлөмжүүд өгсний дагуу зарим арга хэмжээнүүд үндэсний зөвлөлийн хэмжээнд  Үндэсний олон нийтийн радио, телевизийн хэмжээнд авагдсан байгаа.

Одоо бид цаашдаа Байнгын хорооны зүгээс анхаарах зүйл юу вэ гэвэл энэ асуудлыг хэлэлцэх явцад шалгалтын явцад, мөн Үндэсний зөвлөлөөс ирүүлсэн танилцуулга, хариу дотор  Үндэсний олон нийтийн радио, телевизийн тухай хуульд нэмэлт, өөрчлөлт оруулах зарим зохицуулалтуудыг боловсронгуй болгох тухай ийм саналууд аль, аль талд байгаа. Тэгэхээр үүнийг бид энэ танилцуулгуудтай гишүүд танилцаж үзээд шаардлагатай гэж үзвэл өөрсдийнхөө эрхийн дагуу ийм нэмэлт, өөрчлөлтүүдийг оруулах хуулийн болоод эрх зүйн бусад актуудын талаархи саналаа боловсруулах, өргөн мэдүүлэх ийм боломж нь байгаа гэдгийг хэлэх байна.

Гишүүд танилцуулгатай танилцсан.

Асуух асуулт, санал байна уу?

-Ундармаа гишүүн.

Б.Ундармаа:  -Ажлын хэсэгт орж ажилласан. Тэгээд энэ дээр бол Үндэсний зөвлөлдөх хороо бас үе шаттайгаар ажлын хэсгийн саналыг авч тэнд гаргасан гомдол санал, мөн тэнд ажилчдын олон саналууд гарсан байсан. Тэрийг зах зухаас нь хэрэгжүүлээд эхэлж байгаа юм байна гэж ойлгож байна. Тэгээд яг тэр Үндэсний зөвлөлийг нь өөрчлөх шаардлагатай юм байна гэсэн дүгнэлтийг бас ажлын хэсэг гаргасан байгаа. Энэ дээр тэгээд, үүнийг үе шаттайгаар нэгэнт Төрийн байгуулалтын байнгын хороогоор орж ирж байгаа юм чинь үүнийг төгс төгөлдөржүүлж улам сайжруулах хэрэгтэй байна гэсэн саналыг хүргүүлж байна.

Н.Энхболд:  -Мөнхбат гишүүн.

Ж.Мөнхбат:  -Юуны өмнө бас Төрийн байгуулалтын байнгын хорооноос ажлын хэсэг гаргаж хэд хэдэн удаагийн шалгалт хийж ажил, байдалтай нь танилцаж, үүрэг даалгавар өгч, ингэсний хүчинд бас Үндэсний телевиз дээр үүссэн нөхцөл байдал намжмал байдалд орж хамт олны дунд харилцан ойлголцох ийм нөхцөл байдал бүрдсэн гэж ингэж ойлгож байгаа. Сая Үндэсний зөвлөлөөс шинэ даргын гүйцэтгэх удирдлагын сонгон шалгаруулалтыг зарлаж өөрчлөгдсөн байгаа. Тэгэхээр шинээр томилогдож ажил хүлээж авсан энэ хүмүүст өмнөх шалгалтын үед гарсан алдаа дутагдлыг нэгдүгээрт, давтахгүй байх, хоёрдугаарт, засаж сайжруулах, гуравдугаарт, энэ Байнгын хорооноос өгсөн зөвлөмжийг бас биелүүлж ажиллах нь зүйтэй гэсэн ийм байдлаар бас Үндэсний зөвлөл болон шинэ гүйцэтгэх зөвлөлд энэ асуудлаар чиглэл өгсөн нь зөв байх гэж ингэж бодож байна.

Н.Энхболд:  -Баярлалаа. Байнгын хороогоор тогтоолын хэрэгжилтийн талаархи танилцуулгыг гишүүдэд танилцууллаа. Би түрүүн хэлсэн, ер нь  Үндэсний олон нийтийн радио, телевизийн тухай хуульд маань өөрт нь зарим зохицуулалт шаардлагатай байгаа талаар ажиллагсдын зүгээс,  Үндэсний олон нийтийн радио, телевизийн Үндэсний зөвлөлийн зарим гишүүдийн зүгээс ч Байнгын хорооны хуралдаан дээр яригдаж байсан. Үүнийг би гишүүдийг анхааралдаа аваасай гэж бодож байна. Яагаад гэвэл ийм, боловсронгуй болгох нэмэлт, өөрчлөлт оруулах хуулийн төсөл боловсруулах, өргөн мэдүүлэх эрх нь манай Их Хурлын гишүүдэд байгаа.

Байнгын хороо бол өөрийнхөө зүгээс энэ хуулийн хэрэгжилтэд хяналт тавих Үндэсний зөвлөл,  Олон нийтийн радио, телевизийн гүйцэтгэх удирдлага хуулийн хүрээнд хараат бус байдлаар биеэ дааж үйл ажиллагаа явуулах, улс төрөөс ангид байх, мэдээллийнхээ агуулга, чанар, хүртээмжийг сайжруулах тал дээр нь анхаарч ажиллахад нь бас туслалцаа, дэмжлэг үзүүлж өөрсдийн зүгээс хяналт, анхаарал тавьж ажиллах болно гэдгээ бас хэлэх нь зүйтэй байх аа гэж бодож байна.

Үүгээр Байнгын хорооны 2016 оны 7 дугаар тогтоолын хэрэгжилтийн талаархи танилцуулгатай Байнгын хороо, Байнгын хорооны гишүүд танилцлаа.

Энэ асуудал дууслаа.

Нэг асуудал байгаа. Монгол Улсын Үндсэн хуулийн цэцээс төрийн захиргааны байгууллагын тогтолцоо, бүтцийн ерөнхий бүдүүвчийг шинэчлэн батлах тухай тогтоолын хавсралтын зарим заалт Үндсэн хуулийн холбогдох заалтыг зөрчсөн эсэх асуудлаар Үндсэн хуулийн цэцийн 2017 оны 1 сарын 20-ны өдрийн 3 дугаар магадлалаар маргаан хянан шийдвэрлэх ажиллагаа үүсгэсэн байгаа. Дунд суудлын хуралдаанаар хэлэлцүүлэхээр бэлтгэж байна. Манай Байнгын хорооноос итгэмжлэгдсэн төлөөлөгч томилуулж ажиллах ёстой. 2 сарын 6-ны дотор бид нар төлөөлөгчийн тухай мэдээллийг өгүүлсэн байх ёстой юм.

О.Баасанхүү: -Тэрийг томилсон байгаа юм уу? 

Н.Энхболд: -Томилох гэж байна, хугацаа нь арай болоогүй байгаа юм байна. Би гишүүдтэй санал солилцож байгаад эндээс итгэмжлэгдсэн төлөөлөгч томилж явуулах болно. Мэдэгдье, нэрээ бид жич ажлын шугамаар Цэцэд хүргүүлчихье.

Өнөөдөр Байнгын хороогоор хэлэлцэх асуудал дууслаа.

Гишүүддээ баярлалаа. Хуралдаан хаасныг мэдэгдье.

